
Kuvendi i Kosovës i ka miratuar
ndryshimet në Ligjin për Dhomat
e Specializuara, por zbatimi i tyre
nga Gjykata Speciale në Hagë
mbetet i paqartë. Ndryshimet
parashohin kufizimin e dënimit
maksimal në 15 vjet burgim,

vuajtjen e dënimit në Kosovë dhe
mundësinë e faljes presidenciale.
Ekspertët juridikë kanë vlerësuar
se zbatimi i ligjit nuk është
automatik dhe se ai duhet të jetë
në përputhje me Kushtetutën dhe
detyrimet ndërkombëtare të

Kosovës. Ndërsa deputeti i 
PDK-së, Përparim Gruda, ka
thënë se ligji nuk e shkel
Kushtetutën dhe është shprehur i
bindur se institucionet do ta
gjejnë rrugën për ta detyruar
Specialen ta zbatojë atë 

LIGJI I RI PËR SPECIALEN,
HASANI: ËSHTË I QËLLUAR DHE
NË DINJITETIN E NJË SHTETI
SOVRAN E TË PAVARUR F. 3

Shkruan: Akademik
Arsim BAJRAMI

UASHINGTON, 9 TETOR - Sekretari
amerikan i Shtetit, Marco Rubio,
ka paralajmëruar të enjten se
lufta e Rusisë kundër Ukrainës
mund të përshkallëzohet në një
konflikt më të gjerë rajonal, nëse
ngecja në luftime e shtyn
ndonjërën nga palët luftuese të
bëjë ndonjë veprim gjithnjë e më
të rrezikshëm.
Duke folur në Lisbonë, në
ndalesën e fundit të një vizite në
tri vende anëtare të NATO-s,
Islandë, Greqi dhe Portugali,
Rubio tha se Uashingtoni beson
se lufta, në fund, kërkon zgjidhje
të negociuar dhe se mbetet i
gatshëm t’i lehtësojë bisedimet
diplomatike.
Ai foli në të njëjtën ditë kur një
sulm rus ndaj dy autobusëve në
qytetin ukrainas Kramatorsk
vrau të paktën 33 njerëz, sipas
autoriteteve vendase.
I pyetur nga Radio Evropa e Lirë
(REL) për sulmet e Rusisë ndaj
Ukrainës dhe sigurinë e krahut
lindor të NATO-s, Rubio e cilësoi
konfliktin si “luftime shumë të
rrezikshme” që kanë ngecur, dhe
tha se një luftë si kjo zakonisht
përfundon ose përmes
bisedimeve, ose përmes
përshkallëzimit.
Mundësia e parë kërkon që të

dyja palët të bëjnë lëshime të
vështira. Ndërsa e dyta mund të
përfshijë përshkallëzimin e
konfliktit nga Rusia ose Ukraina,
në përpjekje për ta ndryshuar
baraspeshën ushtarake. “Kjo
është shumë e rrezikshme”, tha
Rubio.
Ai paralajmëroi se
përshkallëzimi mund të përfshijë
sabotime në vendet fqinje
anëtare të NATO-s, ndonjë sulm
apo veprime të tjera që mund ta
zgjerojnë me shpejtësi konfliktin.
Kjo mund ta “shndërrojë shpejt
këtë luftë mes dy vendeve në një
konflikt rajonal shumë më të
gjerë dhe shumë më të
rrezikshëm”, tha ai. “Në fund, ne
nuk besojmë se do të ketë
zgjidhje ushtarake... Ne
mendojmë se kjo luftë duhet të
përfundojë dhe se zgjidhja e
negociuar është më e shpejtë
dhe më e mirë”, theksoi Rubio.
Ministri i Jashtëm i Portugalisë,
Paulo Rangel, mbështeti
përpjekjet diplomatike për t’i
dhënë fund luftës, duke thënë se
pushtimi rus shkel të drejtën
ndërkombëtare dhe se çdo
marrëveshje duhet ta respektojë
sovranitetin e Ukrainës.
Rubio gjithashtu e riformuloi
debatin për shpenzimet e

mbrojtjes së NATO-s, duke i
përshkruar rritjet e shpenzimeve
ushtarake si investim në
mbrojtje, dhe jo thjesht si
“shpenzim më të madh”. Ai tha
se forcimi i shteteve anëtare të
NATO-s do ta forconte aleancën
dhe aftësinë e saj parandaluese.
Rubio tha se NATO-ja është në
thelb një aleancë mbrojtëse dhe
se besueshmëria e saj varet nga
kapacitetet e vendeve anëtare.
“NATO-ja është e rëndësishme.
Që NATO-ja të ketë rëndësi, ajo
duhet të jetë e fortë”, tha ai. “Që
NATO-ja të jetë e fortë, shtetet
anëtare të NATO-s duhet të jenë
të forta”.

Ai tha se vendet anëtare të
NATO-s kanë rrethana të
ndryshme dhe nuk mund të
kontribuojnë të gjitha në të
njëjtën mënyrë, por secila duhet
të zhvillojë kapacitetet më të
fuqishme që mundet.
Ai bëri gjithashtu thirrje për
bashkëpunim më të madh në
teknologjinë e avancuar
ushtarake dhe në gjeneratën e
ardhshme të armëve, duke thënë
se aleatët duhet të punojnë së
bashku për t’u përballur me
kërcënimet e së ardhmes.
I pyetur nëse aleatët evropianë
mund të vazhdojnë të
mbështeten te SHBA-ja, në

kushtet e ndryshimeve të
mundshme në praninë ushtarake
amerikane në Evropë, Rubio
theksoi rëndësinë e ruajtjes së
kapaciteteve të forta të NATO-s
dhe aftësisë parandaluese.
Ai nuk dha hollësi për
zhvendosjen e ardhshme të
trupave amerikane, por tha se
anëtarët e aleancës ndajnë
përgjegjësinë për ruajtjen e fuqisë
së saj.
Rubio gjithashtu kritikoi ashpër
Iranin kur u pyet për shqetësimet
lidhur me përdorimin e bazës
ajrore portugeze, Lajes, dhe
akuzat e ngritura nga Amnesty
International për shkelje të
mundshme të së drejtës
ndërkombëtare.
Ai nuk pranoi të komentonte një
hetim portugez, duke thënë se kjo
është çështje për autoritetet
portugeze.
Rubio e akuzoi Amnesty
International se nuk po fokusohet
te abuzimet e pretenduara të
Qeverisë së Iranit ndaj
protestuesve, përfshirë “vrasjet
me gjakftohtësi të dhjetëra mijëra
njerëzve në rrugë”. “Këto janë
krime lufte. Këto janë krime
kundër njerëzimit. Këto janë
krime të kryera kundër popullit
të tyre”, tha Rubio.

RUBIO PARALAJMËRON SE LUFTA E RUSISË MUND 
TË PËRHAPET PËRTEJ KUFIJVE TË UKRAINËS

NJU-JORK, 8 TETOR - Në një botë
ku luftërat vazhdojnë të marrin
jetë dhe drejtësia vihet shpesh
në provë, paqja nuk është
thjesht mungesa e luftës: Ajo
është mbrojtja e dinjitetit
njerëzor, përgjegjësia për
padrejtësitë e kryera dhe besimi
se çdo viktimë meriton të
dëgjohet, çdo shkelje duhet të
marrë përgjigje dhe çdo shoqëri
ka të drejtë të shpresojë për një
të ardhme më të drejtë.
Nobeli Paqes për 2026-tën i
shkoi juristes së njohur, Navi
Pillay, ish Komisionere e Lartë e
Kombeve të Bashkuara për të
Drejtat e Njeriut, pikërisht si
vlerësim ndaj  përpjekjeve të saj

të palodhura për paqen,
drejtësinë dhe mbrojtjen e së
drejtës ndërkombëtare.
E lindur në Afrikën e Jugut,
Pillay, 85 vjeçe, është shfaqur si
një figurë e përkushtuar ndaj
mbrojtjes së dinjitetit njerëzor
dhe përpjekjeve për të ndërtuar
një botë ku drejtësia të mos jetë
privilegj i të fuqishmëve, por t`i
takojë çdo njeriu.
“Jetojmë në një kohë kur numri
i luftërave dhe konflikteve po
rritet dhe kur gjyqtarët dhe
institucionet e së drejtës
ndërkombëtare po përballen
me sulme politike. Komiteti i
Nobelit dëshiron të rikujtojë se
aftësia për t’i zgjidhur konfliktet

pa përdorur forcën apo dhunën
varet nga respektimi i shtetit të
së drejtës në nivel
ndërkombëtar”, pohoi Jørgen
Watne Frydnes, kryetar i
Komitetit Norvegjez të Nobelit.
Mes pretendentëve për çmimin
këtë vit ishin edhe Papa Leoni,
Gjykata Penale Ndërkombëtare,
Gjykata Ndërkombëtare e
Drejtësisë dhe Francesca
Albanese, raportuesja speciale e
OKB-së për Territoret e
Pushtuara Palestineze.
Çmimi Nobel për Paqen
shoqërohet këtë vit me një vlerë
monetare prej 12 milionë
koronash suedeze, ose rreth 1,2
milionë dollarë.

NOBELI I PAQES U FITUA NGA ISH-KOMISIONERJA E OKB-së,
NAVI PILLAY: PËRPJEKJE E PALODHUR PËR DREJTËSINË

HAGË, 9 TETOR - 50 persona janë
arrestuar në një operacion
ndërkombëtar kundër një rrjeti
të trafikut të drogës, të shtrirë në
pjesë të ndryshme të Ballkanit
Perëndimor.
Europol njoftoi se të dyshuarit
lidhen gjithashtu me vrasje,
rrëmbime, sulme me armë zjarri
dhe granata dore në disa vende
evropiane. Operacioni kulmoi
më 6 tetor me kontrolle në 42
lokacione në Slloveni dhe
Spanjë, me pjesëmarrjen e
autoriteteve nga 22 shtete.
Numri më i madh i arrestimeve

u krye në Slloveni, ku u ndaluan
34 persona.
Në hetim përfshihen shtetas të
disa vendeve, mes tyre Bosnje e
Hercegovina, Serbia, Sllovenia,
Bullgaria, Turqia dhe Holanda. 
Gjatë aksionit u sekuestruan 66
kilogramë drogë, përfshirë
kanabis dhe amfetaminë, si dhe
armë, para të gatshme dhe stoli.
Sipas hetuesve, rrjeti fshihte
narkotikët në ngarkesa të
ligjshme mallrash dhe i
transportonte me kamionë e
furgonë drejt vendeve të
ndryshme të Evropës. Për

koordinimin e aktiviteteve
kriminale përdorte platforma të
enkriptuara komunikimi,
përfshirë SKY ECC dhe

CryptCom.
Europol-i bëri të ditur se
mosmarrëveshjet dhe dështimi i
dërgesave të drogës shpesh
shoqëroheshin me dhunë,
përfshirë vrasje, tentativa
vrasjeje dhe rrëmbime. Sulmet
kishin për objektiv edhe
familjarët e anëtarëve të rrjetit.
Gjatë hetimeve, nga shkurti i
vitit 2022 deri në shtator të vitit
2026, autoritetet sekuestruan
sasi të konsiderueshme
kokaine, kanabisi,
metamfetamine dhe
substancash të tjera narkotike,

si dhe armë dhe kimikate që
përdoren në prodhimin e
drogës.
Përmes analizimit të
komunikimeve dhe provave të
mbledhura, hetuesit kanë
identifikuar edhe transporte të
tjera të dyshuara, përfshirë
tonelata kanabisi dhe qindra
kilogramë kokainë e heroinë.
Sipas Europol-it, operacioni u
koordinua në kohë reale nga një
qendër operative në Lubjanë,
me mbështetjen analitike dhe
operacionale të agjencisë
evropiane.

50 TË ARRESTUAR NË NJË OPERACION NDËRKOMBËTAR
KUNDËR TRAFIKUT TË DROGËS

Prishtinë, 9 tetor- Presidentja
Justina Shiroka-Pula ka pritur
në takim drejtorin e Agjencisë
së Kosovës për Inteligjencë

(AKI), Petrit Ajeti, i cili e ka
uruar për marrjen e detyrës.
Gjatë takimit, Ajeti e ka
njoftuar presidenten për

situatën aktuale të sigurisë
kombëtare, ndërsa është
diskutuar edhe për
koordinimin ndërmjet

institucioneve të sigurisë, me
qëllim garantimin e një mjedisi
të sigurt për të gjithë qytetarët
e Republikës së Kosovës.

Presidentja Shiroka-Pula takohet me drejtorin e AKI-së, diskutojnë për sigurinë kombëtare

Disa institucione në Shqipëri
kanë marrë në mëngjesin e së
premtes mesazhe kërcënuese në
adresat e tyre elektronike, ku
pretendohet se në ambientet e
tyre janë vendosur lëndë
shpërthyese.
Policia e Shtetit bëri të ditur se,
deri më tani, nuk është konstatuar
asnjë rast i vendosjes së
eksplozivëve.
Në emailin kërcënues, autori, i cili
prezantohet si “udhëheqës i
Milicisë Serbe”, pretendoi se
kishte vendosur personalisht një
mjet shpërthyes në një ndërtesë
dhe paralajmëroi se ai do të
shpërthente pas një ore. “Kemi
ardhur të hakmerremi ndaj jush.
Do të vrasim shqiptarë derisa ta
njihni Kosovën si territor të
Serbisë”, thuhet në mesazhin që

është publikuar online.
Policia njoftoi se, në bashkëpunim
me Prokurorinë, po punon për të
identifikuar burimin nga i cili
është dërguar emaili.
Raste të ngjashme janë regjistruar
edhe më herët në Shqipëri, ku disa
institucione shtetërore kanë
marrë mesazhe kërcënuese për
vendosjen e bombave, duke vënë
në lëvizje strukturat e Policisë së
Shtetit.
Në fund të gushtit, disa
institucione në qytete të
ndryshme të vendit morën një
email nga një adresë e
paidentifikuar, me përmbajtje
kërcënuese dhe terroriste. Në
mesazh pretendohej se në
ambientet e tyre ishte vendosur
bombë, por kontrollet e kryera
nuk konstatuan praninë e

eksplozivëve.
Ndërkohë, në mars të këtij viti,
Kuvendi i Shqipërisë u bë objekt i
një sulmi kibernetik, si pasojë e të
cilit u fshinë një pjesë e të
dhënave në disa llogari

përdoruesish të punonjësve të
administratës.
Në atë kohë, Kuvendi nuk bëri të
ditur origjinën e sulmit.
Megjithatë, grupi i hakerëve
Homeland Justice mori

përgjegjësinë përmes një postimi
në Telegram, ku deklaroi se “nuk
do t’i lëmë mbështetësit e
terroristëve të MEK të flenë të qetë
asnjë çast”.
MEK, ose Mojahedin-e-Khalq, i
njohur gjithashtu si Organizata
Popullore Muxhahedine e Iranit,
është një grup opozitar iranian, i
cili është strehuar në Shqipëri.
Shqipëria e ka akuzuar Teheranin
se qëndron pas sulmit kibernetik
ndaj institucioneve shtetërore në
korrik të vitit 2022. Për këtë arsye,
në shtator të po atij viti, Tirana
ndërpreu marrëdhëniet
diplomatike me Iranin. 
Kryeministri Edi Rama urdhëroi
diplomatët iranianë të
largoheshin nga vendi brenda 24
orësh, ndërsa Teherani i mohoi
akuzat.

KËRCËNIME ME BOMBA NDAJ INSTITUCIONEVE 
NË SHQIPËRI, MESAZHET PËRMENDIN KOSOVËN

Prishtinë, 9 tetor- Komandanti i
Forcës së Sigurisë së Kosovës,
gjenerallejtënant Bashkim
Jashari, priti në takim ekipin e
FSK-së që përfaqësoi Republikën
e Kosovës në garën prestigjioze
ndërkombëtare ushtarake
“Cambrian Patrol 2026” në
Mbretërinë e Bashkuar, ku arriti
të fitojë Medaljen e Artë, duke
shënuar një sukses të
rëndësishëm për Forcën e
Sigurisë së Kosovës, në mesin e
120 ekipeve pjesëmarrëse. 

Me këtë rast, gjenerallejtënant
Jashari përgëzoi pjesëtarët e
ekipit për rezultatin e arritur,
duke vlerësuar lart
profesionalizmin, disiplinën,
qëndrueshmërinë fizike dhe
mendore, si dhe përkushtimin e
jashtëzakonshëm të dëshmuar
gjatë garës. 
Ai theksoi se ky sukses është
rezultat i përgatitjes së
vazhdueshme, punës ekipore
dhe standardeve të larta
profesionale të pjesëtarëve të

FSK-së.
Në shenjë mirënjohjeje dhe
vlerësimi për këtë arritje,
komandanti i FSK-së dekoroi
pjesëtarët e ekipit me medalje
për arritje të rezultateve të larta,
duke theksuar se përfaqësimi
dinjitoz në gara të tilla
ndërkombëtare pasqyron
përkushtimin dhe gatishmërinë e
FSK-së për të përmbushur me
sukses detyrat dhe misionin e saj.
Fitimi i Medaljes së Artë në
“Cambrian Patrol 2026” përbën

një dëshmi të rëndësishme të
aftësive profesionale, përgatitjes
dhe qëndrueshmërisë së
pjesëtarëve të FSK-së, duke
konfirmuar progresin e
vazhdueshëm në ngritjen e
kapaciteteve të saj.
Kjo arritje jo vetëm që nderon
Forcën e Sigurisë së Kosovës, por
njëkohësisht forcon imazhin dhe
prestigjin e Republikës së
Kosovës në arenën
ndërkombëtare, duke dëshmuar
se pjesëtarët e FSK-së janë të

përgatitur për t’u përballur me
çdo sfidë në aspektin profesional
dhe janë të gatshëm t`i tejkalojnë
këto sfida duke dëshmuar
rezultat të lartë përkrah forcave
ushtarake partnere dhe aleate.
Ministri i Mbrojtjes, Ejup
Maqedonci, ka theksuar se kjo
arritje është dëshmi e qartë e
profesionalizmit dhe
përkushtimit të pjesëtarëve tanë,
si dhe e rrugëtimit të
vazhdueshëm të zhvillimit të
Forcës së Sigurisë së Kosovës.

EKIPI I FSK-së FITON ‘MEDALJEN E ARTË’
NË “CAMBRIAN PATROL 2026” 
NË MBRETËRINË E BASHKUAR

PRISHTINË, 9 TETOR - Kuvendi i
Kosovës ka miratuar më 6 tetor
ndryshimet në Ligjin për Dhomat
e Specializuara dhe Zyrën e
Prokurorit të Specializuar, pasi
katër ish-krerë të Ushtrisë
Çlirimtare të Kosovës u dënuan
më 16 shtator me gjithsej 81 vjet
burgim për krime lufte. Por, votimi
në Kuvend nuk është fundi i
procesit.
Brenda tetë ditësh nga data e
miratimit në Kuvendin e Kosovës,
ligji parashihet të nënshkruhet dhe
të shpallet nga presidentja e
porsazgjedhur e Kosovës, Justina
Shiroka Pula.
Nëse ajo nuk vepron brenda këtij
afati, ligji konsiderohet i shpallur
dhe publikohet në Gazetën Zyrtare.
Flamur Hyseni, profesor i Drejtësisë
në Universitetin e Prishtinës, ka
thënë për “Radio Evropa e Lirë”
(“REL”) se vetëm pas publikimit të
ligjit do të mund të vlerësohej
saktësisht përmbajtja
përfundimtare e ndryshimeve në
të. “Megjithatë, mbetet thelbësore
që çdo ndryshim ligjor të jetë në
përputhje me nenin 162 të
Kushtetutës dhe me detyrimet
ndërkombëtare të Kosovës”, ka
pohuar Hyseni.
Por, nga Instituti i Kosovës për
Drejtësi (IKD) kanë vlerësuar për
“REL”-in se, brenda afatit prej tetë
ditësh, mbetet e hapur rruga që
ndryshimet në ligj të kontestohen
në Gjykatën Kushtetuese nga palët
e autorizuara, përfshirë të paktën
dhjetë deputetë dhe Avokatin e
Popullit, siç parashihet me
Kushtetutën e Kosovës. “Kjo është
veçanërisht e rëndësishme, sepse
ndryshimet prekin juridiksionin,
dënimet dhe procedurat e
Dhomave të Specializuara, të cilat
nuk rregullohen vetëm me një ligj
të zakonshëm”, ka theksuar
hulumtuesi i IKD-së, Gzim Shala.
Neni 162 i Kushtetutës u jep
Dhomave të Specializuara status të
veçantë. Çdo ndryshim ligjor që
eventualisht bie ndesh me këtë nen
mund të pretendohet si shkelje
kushtetuese.

A e obligon automatikisht
Gjykatën ligji i ri?

Ligji për Specialen, me ndryshimet
e miratuara në Kuvend, parasheh,
ndër të tjera, kufizimin e mandatit
të Gjykatës në Hagë, transferimin e
rasteve që nuk hyjnë në
juridiksionin e saj te institucionet e
drejtësisë në Kosovë, si dhe
kufizimin e dënimit maksimal në
15 vjet burgim. Ky ligj parasheh,
gjithashtu, mundësinë e vuajtjes
së dënimeve në Kosovë, si dhe
mundësinë për falje presidenciale.
Megjithatë, sipas Hysenit, Dhomat
e Specializuara janë pjesë e

sistemit juridik të Kosovës dhe
veprojnë mbi bazën e Kushtetutës
dhe ligjit të veçantë. “Miratimi i
ndryshimeve ligjore nuk
nënkupton zbatimin e tyre
automatik në procedurat
gjyqësore. Ligji duhet të jetë në
përputhje me Kushtetutën, ndërsa
zbatimi konkret kërkon
respektimin e pavarësisë
gjyqësore, hierarkisë së normave
juridike dhe detyrimeve
ndërkombëtare”, ka theksuar ai.
Shala, ndërkaq, ka pohuar se, në
rast se ligji, përfshirë edhe
ndryshimet në të, shpallet, ai
bëhet pjesë e rendit juridik të
Kosovës dhe synon të ndryshojë
kornizën ligjore të Dhomave të
Specializuara. Por, edhe ai beson
se ligji nuk e obligon menjëherë
Specialen për zbatimin e tij. “Jo
automatikisht, dhe jo në
mënyrën që mund të krijojë
përshtypjen se Kuvendi mund t’i
ndryshojë njëanshëm procedurat
në Hagë”, ka theksuar Shala.
Ai ka shtuar se funksionimi i
Gjykatës Speciale mbështetet në
Amendamentin 24 të
Kushtetutës, Marrëveshjen e
ratifikuar ndërmjet Kosovës dhe
Bashkimit Evropian, si dhe
Marrëveshjen e Shtetit Pritës me
Holandën.
“Marrëveshjet ndërkombëtare të
ratifikuara kanë përparësi ndaj
ligjeve të zakonshme. Për këtë
arsye, Kosova nuk mund t’i
ndryshojë vetëm me ligj të
brendshëm obligimet që ka
marrë ndaj Holandës, BE-së dhe
mekanizmit të Dhomave të
Specializuara”, ka thënë Shala.
Ai ka theksuar se çdo transferim i
personave, dosjeve, provave ose
ekzekutim i dënimeve në Kosovë
“kërkon procedura konkrete,
bashkëpunim institucional dhe
pajtim me marrëveshjet
ndërkombëtare përkatëse”.

Vazhdimësia 
e ligjit të vjetër

Ligji për Dhomat e Specializuara,
përfshirë ndryshimet në të, mund
të prodhojë efekte juridike vetëm
pas shpalljes në Gazetën Zyrtare
dhe hyrjes në fuqi. Ndikimi i
mundshëm në vendimet dhe
procedurat ekzistuese të
Dhomave të Specializuara, ka
thënë Hyseni, “mund të
vlerësohet vetëm pasi të dihet
përmbajtja përfundimtare e ligjit
dhe të shqyrtohet
kushtetutshmëria e dispozitave
përkatëse”. “Deri atëherë, çdo
përfundim mbi efektet konkrete
juridike do të ishte i
parakohshëm”, ka theksuar
Hyseni.
Nga IKD-ja kanë vlerësuar se

hyrja në fuqi nuk i anulon
vetvetiu aktgjykimet apo
vendimet e Dhomave të
Specializuara.
Vetë teksti i miratuar, sipas Shalës,
përcakton se rastet që janë në
zhvillim para gjyqtarit të
procedurës paraprake, Trupit
Gjykues ose Panelit të Apelit
vazhdojnë sipas ligjit të vjetër, deri
në nxjerrjen e aktgjykimit nga
Apeli.
“Pra, për lëndët që janë në ankesë,
ndryshimet nuk e ndërpresin
automatikisht procedurën në
Hagë dhe nuk e bartin menjëherë
atë në Gjykatën Supreme të
Kosovës”, ka thënë Shala.
Ai ka shtuar se ligji synon
zbatimin e menjëhershëm të disa
dispozitave, përfshirë kufizimin e
dënimit maksimal në 15 vjet,
vuajtjen e dënimit në Kosovë dhe
mundësinë e faljes individuale.
Por, sipas tij, këto dispozita nuk
prodhojnë automatikisht pasoja
ndaj vendimeve të formës së
prerë ose marrëveshjeve për
ekzekutimin e dënimit. “Për
vendimet përfundimtare, vetë
ligji parasheh përdorimin e
mjeteve të jashtëzakonshme
juridike dhe standardeve
kushtetuese, ndërsa çdo efekt
duhet të jetë në pajtim edhe me
Kushtetutën dhe obligimet
ndërkombëtare të Kosovës”, ka
thënë Shala.

Gruda: Do ta gjejmë
rrugën për ta
detyruar Specialen
ta zbatojë ligjin e
Kosovës

Deputeti i Partisë Demokratike
të Kosovës (PDK), Përparim
Gruda, ka shprehur bindjen se
institucionet e Kosovës do ta
gjejnë rrugën juridike dhe
institucionale për ta detyruar

Gjykatën Speciale ta zbatojë
ligjin e miratuar nga Kuvendi i
Kosovës. Në një postim në
“Facebook”, Gruda ka thënë se
ligji për ndryshimin e Ligjit për
Gjykatën Speciale nuk e shkel
Kushtetutën dhe as detyrimet
ndërkombëtare të Kosovës.
“Ligji për ndryshimin e Ligjit për
Gjykatën Speciale është shkruar
në mënyrën më të mirë të
mundshme. Nuk e shkel
Kushtetutën dhe nuk i shkel
detyrimet ndërkombëtare të
Kosovës. Është ngritur me të
drejtë një shqetësim: a do ta
zbatojë Gjykata Speciale këtë
ligj? Gjykata Speciale deri më sot
ka treguar se është e gatshme ta
interpretojë ligjin dhe
Kushtetutën e Kosovës sipas
mënyrës së vet. Prandaj, pres që
të bëjë obstruksione edhe ndaj
zbatimit të këtij ligji. Por pyetja
është: a mundemi ne, si shtet i
Kosovës, ta detyrojmë që ta
zbatojë? Po. Absolutisht po. Jam
i bindur se do ta gjejmë rrugën
juridike dhe institucionale për
ta detyruar Gjykatën Speciale ta
zbatojë ligjin e Republikës së
Kosovës. Për këtë do të na duhet
vendosmëri si shtet, si
institucione dhe si shoqëri. Dhe
do t’ia arrijmë”, ka shkruar
Gruda.
Ai ka vlerësuar se ligji mund ta
sjellë Kosovën në një përplasje
juridike dhe institucionale me
Gjykatën Speciale, por ka
theksuar se vendi duhet të
qëndrojë prapa ligjit të vet. “Ky
ligj mund ta sjellë shtetin e
Kosovës në një përplasje juridike
dhe institucionale me Gjykatën
Speciale. Nëse kjo ndodh,
Kosova duhet të qëndrojë
fuqishëm prapa ligjit të vet. Jam i
bindur se në fund Gjykata
Speciale do të duhet ta zbatojë
atë”, ka shkruar ai.
Gruda është ndalur edhe te
argumentet juridike, duke thënë

se ligji është hartuar siç duhet
dhe nuk e shkel Kushtetutën.
Sipas tij, ndryshimet e miratuara
e pengojnë Dhomën e
Specializuar të Gjykatës
Kushtetuese në Hagë që ta
rrëzojë ligjin. “Tani t’i kthehemi
argumentit juridik. A është
shkruar ligji siç duhet? Po. A e
pengon ligji Dhomën
Kushtetuese në Hagë që ta
rrëzojë këtë ligj? Po. A e shkel kjo
Kushtetutën? Jo. Sepse këtë e
thotë vetë Amendamenti nr. 24 i
Kushtetutës. Neni 162, paragrafi
1, përcakton se ‘organizimi,
funksionimi dhe juridiksioni i
Dhomave të specializuara dhe i
Zyrës së Prokurorit të
specializuar rregullohen me këtë
nen dhe me ligj të veçantë’.
Ndërsa paragrafi 3 përcakton se
Dhoma e Specializuar e Gjykatës
Kushtetuese vendos mbi
referimet kushtetuese që lidhen
me Dhomat e Specializuara dhe
Zyrën e Prokurorit të
Specializuar ‘në përputhje me
ligjin e veçantë’. Këto janë fjalët
kyçe: ‘në përputhje me ligjin e
veçantë’. Pra, vetë Kushtetuta ia
lidh juridiksionin kësaj Dhome
me ligjin e veçantë. Dhe çfarë
kemi bërë ne? Nuk e kemi
ndryshuar Kushtetutën. Kemi
ndryshuar ligjin, pikërisht aty ku
Kushtetuta përcakton se çështja
rregullohet dhe specifikohet me
ligj”, ka shkruar Gruda.
Ai ka theksuar se neni 23 i ligjit
të ndryshuar përcakton se
Dhoma e Specializuar
Kushtetuese vendos vetëm për
referimet që kontestojnë
vendimet, urdhrat ose
aktgjykimet e Dhomave të
Specializuara dhe të Zyrës së
Prokurorit të Specializuar. “Neni
23 tashmë e përcakton qartë se
Dhoma e Specializuar
Kushtetuese vendos
‘ekskluzivisht dhe vetëm’ për
referimet që kontestojnë

LIGJI PËR SPECIALEN: 
ÇFARË PRITET MË TUTJE?

Kuvendi i Kosovës i ka miratuar ndryshimet në Ligjin për Dhomat e Specializuara, por zbatimi i tyre nga Gjykata Speciale
në Hagë mbetet i paqartë. Ndryshimet parashohin kufizimin e dënimit maksimal në 15 vjet burgim, vuajtjen e dënimit në
Kosovë dhe mundësinë e faljes presidenciale. Ekspertët juridikë kanë vlerësuar se zbatimi i ligjit nuk është automatik dhe

se ai duhet të jetë në përputhje me Kushtetutën dhe detyrimet ndërkombëtare të Kosovës. Ndërsa deputeti i PDK-së,
Përparim Gruda, ka thënë se ligji nuk e shkel Kushtetutën dhe është shprehur i bindur se institucionet do ta gjejnë rrugën

për ta detyruar Specialen ta zbatojë atë

NARRACIONI I GABUAR I ARSYETIMIT 
TË GJYQTARIT CHARLES L. SMITH III, 

KRYETAR I TRUPIT GJYKUES

(4)
Aktgjykimi i Dhomave të
Specializuara të Kosovës në
çështjen kundër Hashim
Thaçit, Kadri Veselit, Rexhep
Selimit dhe Jakup Krasniqit
përbën një zhvillim me rëndësi
të veçantë për rendin juridik,
jetën institucionale dhe
kujtesën historike të
Republikës së Kosovës.
Aktgjykimi i 16 shtatorit 2026 i
shpalli të akuzuarit fajtorë për
katër vepra penale të krimeve
të luftës dhe shqiptoi dënime
individuale ndaj tyre. Duke
qenë aktgjykim i shkallës së
parë, ai i nënshtrohet mjeteve
juridike të parashikuara nga
kuadri juridik i Dhomave të
Specializuara dhe, për
rrjedhojë, çështja mbetet
objekt i shqyrtimit të
mëtejshëm gjyqësor.
Pas kontestimit të kualifikimit,
sipas pikëpamjes sonë të
padrejtë, të “ndërmarrjes së
përbashkët kriminale” në
shkrimin paraprak, sot shkrimi
i 4-të me radhë, do të fokusohet
në një segment tjetër të kësaj
kritike: tendencën për
ndryshimin e narracionit
historik të luftës së UÇK-së dhe
mungesën e dallimit të qartë
ndërmjet gjenocidit dhe
krimeve të kryera nga forcat
serbe ndaj popullsisë shqiptare
dhe luftës çlirimtare e
mbrojtëse të UÇK-së.
Arsyetimi i gjyqtarit Charles L.

Smith III, kryetar i Trupit
Gjykues, me rastin e shqiptimit
të aktgjykimit ndaj krerëve të
UÇK-së, ngre një shqetësim
serioz për mënyrën se si është
paraqitur konteksti politik dhe
historik i luftës së Kosovës.
Është veçanërisht shqetësuese
që vetë gjyqtari Smith, në
ekspozimin e tij, deklaroi “se
nuk po paragjykonte çështjen
nëse lufta për pavarësinë e
Kosovës ishte apo jo e
ligjshme”. Ky është një pohim i
rëndësishëm. Por pikërisht për
këtë arsye lind pyetja: nëse
ligjshmëria e luftës për pavarësi
nuk ishte objekt i vlerësimit të
tij, pse në ekspozimin publik
nuk u paraqit me peshën e
duhur konteksti historik që e
solli atë luftë dhe qëllimi politik
e çlirimtar i saj?
Kjo pyetje bëhet edhe më
domethënëse kur kujtojmë se,
vetëm disa qindra metra larg
nga vendi ku u bë ky ekspozim,
në Gjykatën Ndërkombëtare të
Drejtësisë, ishte konfirmuar se
Deklarata e Pavarësisë së
Kosovës e 17 shkurtit 2008 nuk
kishte shkelur të drejtën
ndërkombëtare. Pra, historia
juridike ndërkombëtare e
Kosovës nuk mund të
shkëputet nga konteksti i luftës,
çlirimit dhe procesit që çoi
drejt pavarësisë.
Në ekspozenë e gjyqtarit Smith
mungon trajtimi i mjaftueshëm
i represionit të regjimit të

Millosheviqit ndaj shqiptarëve
të Kosovës, i mohimit të të
drejtave politike e kushtetuese
dhe i dhunës që i parapriu dhe
e shoqëroi luftën. Mungon
gjithashtu një trajtim i denjë i
gjenocidit, dhunës dhe krimeve
të forcave serbe ndaj popullsisë
civile shqiptare. Këto nuk janë
rrethana dytësore, por
elemente themelore për të
kuptuar pse dhe në çfarë
rrethanash u zhvillua lufta e
Kosovës.
UÇK-ja nuk lindi në vakum. Ajo
u shfaq në rrethana të një
represioni të gjatë dhe të
mohimit të të drejtave
themelore të shqiptarëve të
Kosovës. UÇK-ja ishte një
guerilë patriotike shqiptare që
zhvilloi luftë mbrojtëse dhe
çlirimtare, duke u përballur me
aparatin shtetëror, policor dhe
ushtarak serb dhe duke e
mbrojtur popullsinë shqiptare
nga gjenocidi, dhuna dhe
represioni. Qëllimi i saj politik
ishte çlirimi i Kosovës dhe
realizimi i aspiratës së saj për
liri dhe pavarësi.
Pikërisht për këtë arsye është
problematike që në ekspozimin
e gjyqtarit Charles L. Smith III
të mos zërë vendin e duhur
shkaku i luftës, represioni
paraprak, dhuna ndaj
popullsisë shqiptare, karakteri
politik i saj dhe roli i UÇK-së në
përpjekjen për çlirimin e
Kosovës.
Duhet bërë një dallim
themelor: përgjegjësia
individuale penale është një
çështje, ndërsa përshkrimi
historik i luftës është një
çështje tjetër. Këto dy plane
nuk duhet të ngatërrohen dhe
as njëri të përdoret për ta
zbehur tjetrin.
Një qasje e përqendruar
kryesisht në krimet e atribuuara
pjesëtarëve të UÇK-së, pa e
vendosur këtë në kuadrin
historik të represionit serb dhe
të luftës çlirimtare, sidomos për
njerëzit që nuk e njohin në
thellësi historinë e Kosovës,
mund të krijojë një narracion të
gabuar historik.
Nëse nga fotografia hiqet

represioni serb, dhuna ndaj
popullsisë shqiptare dhe shkaku
i luftës, mund të krijohet
përshtypja e gabuar se UÇK-ja
ishte burimi kryesor i dhunës
dhe se lufta e Kosovës nuk
kishte një shkak historik e
politik. Ky do të ishte një
përmbysje serioze e
perspektivës historike të luftës
së Kosovës.
Për të kuptuar një luftë nuk
mjafton të thuhet vetëm çfarë
ka ndodhur gjatë saj. Duhet të
shpjegohet edhe pse ka filluar,
çfarë represioni e ka paraprirë,
ndaj kujt është ushtruar dhuna
dhe cili ka qenë qëllimi politik i
forcave që kanë marrë armët.
Në këtë kuptim, nuk mund të
barazohen në një narracion të
vetëm krimet e kryera nga
aparati shtetëror serb ndaj
popullsisë shqiptare me luftën
çlirimtare dhe mbrojtëse të
UÇK-së. Edhe nëse gjykimi
penal ka një objekt të
përcaktuar juridikisht, historia e
luftës kërkon të bëhet dallimi
ndërmjet represionit dhe
rezistencës, ndërmjet dhunës
shtetërore dhe luftës për çlirim.
Për më tepër, përgjegjësit për
krimet e kryera nga aparati
shtetëror serb ndaj popullsisë së
Kosovës nuk ishin objekt i këtij
procesi gjyqësor. Kjo është një
rrethanë që duhet të merret
parasysh kur vlerësohet ndikimi
që një narracion i tillë mund të
ketë në perceptimin publik të
historisë së luftës.
Prandaj, kritika ndaj ekspozimit
të gjyqtarit Charles L. Smith III
nuk është se një gjykatë nuk
duhet të trajtojë përgjegjësinë e
eventuale individuale penale.
Kritika është se, kur paraqitet
para opinionit një narracion
mbi luftën e Kosovës, nuk mund
të lihet në hije konteksti i saj
themelor politik dhe historik.
Lufta e Kosovës nuk filloi me
UÇK-në dhe UÇK-ja nuk ishte
shkaku i saj. Ajo u shfaq si
përgjigje ndaj një politike të
gjatë gjenocidale dhe represive
dhe zhvilloi luftë për çlirimin
dhe mbrojtjen e Kosovës. Për
këtë arsye, çdo përpjekje për ta
shkëputur UÇK-në nga ky

kontekst rrezikon të prodhojë
një narracion të deformuar të
historisë së Kosovës.
Në këtë kontekst, ekziston një
shqetësim serioz se
interpretimet e caktuara të
kontekstit historik të luftës, nëse
shkëputen nga tërësia e fakteve
dhe zhvillimeve që e
karakterizuan Kosovën, mund
të prodhojnë një narrativë të
reduktuar të historisë së saj dhe
të krijojnë premisa për
rishikimin e njëanshëm të
periudhës së luftës dhe të
procesit të shtetndërtimit. 
Një rrezik i tillë duhet trajtuar si
çështje e interesit të
përgjithshëm shtetëror dhe
historik.
Historia e Kosovës dhe lufta e
Ushtrisë Çlirimtare të Kosovës
duhet të studiohen në tërësinë e
tyre: në raport me represionin
sistematik, gjenocidin e Serbisë
ndaj popullsisë shqiptare, luftën
çlirimtare, shkeljet e rënda të të
drejtave të njeriut, ndërhyrjen
ndërkombëtare, administrimin
ndërkombëtar dhe procesin
juridik e politik që çoi në
krijimin dhe konsolidimin e
institucioneve të Republikës së
Kosovës. Asnjë dimension i
kësaj historie nuk mund të
shkëputet artificialisht nga
tërësia e saj.
Kjo qasje e gabuar e luftës në
Kosovë duhet të rrëzohet me një
mobilizim të gjerë të ekspertizës
akademike shqiptare dhe
ndërkombëtare. AShAK-u,
universitetet dhe institutet
kërkimore duhet të
kontribuojnë, në përputhje me
kompetencat dhe autonominë e
tyre akademike, në studimin e
burimeve historike, juridike dhe
dokumentare që lidhen me
luftën e Kosovës, duke krijuar
një bazë të fuqishme shkencore
për kuptimin e kontekstit
historik në të cilin kanë
ndodhur ngjarjet.
Drejtësia kërkon vlerësimin e
fakteve dhe përgjegjësisë
eventuale individuale; historia
kërkon tërësinë e saj. Asnjëra
nuk duhet të shkëputet nga
konteksti.
Prishtinë, 9 tetor, 2026 (Vijon)

vendimet, urdhrat ose
aktgjykimet e Dhomave të
Specializuara dhe të Zyrës së
Prokurorit të Specializuar. Pra,
nuk ia kemi hequr Dhomës
Kushtetuese funksionin e saj.
Ajo vazhdon të kontrollojë
vendimet, urdhrat dhe
aktgjykimet e institucioneve të
Speciales. Por ligji vendos një
kufi të qartë: ‘Dhoma e
Specializuar Kushtetuese nuk ka
juridiksion për kontrollin
abstrakt, konkret, incidental
dhe asnjë formë tjetër të

kushtetutshmërisë së këtij ligji
dhe Ligjit Nr. 05/L-053’. Dhe për
të mos lënë asnjë dilemë,
paragrafi 2 i nenit 23 përcakton:
‘Kontrollin e kushtetutshmërisë
së këtij ligji dhe Ligjit Nr. 05/L-
053 mund ta bëjë vetëm Gjykata
Kushtetuese e Republikës së
Kosovës në përbërjen e saj të
rregullt në Prishtinë’. Ndërsa
paragrafi 3 e thotë edhe më
shprehimisht: ‘Asnjë palë e
autorizuar nga neni 113 dhe
Amendamenti 24 i Kushtetutës
nuk mund të kërkojë kontrollin e

kushtetutshmërisë së këtij ligji
në Dhomën Kushtetuese në
Hagë, por vetëm në Gjykatën
Kushtetuese në Prishtinë’”, ka
theksuar ai.
Sipas Grudës, argumenti juridik
mbështetet në faktin se
Kushtetuta e lidh juridiksionin e
Dhomës Kushtetuese me ligjin e
veçantë, ndërsa ky i fundit
përcakton kompetencat e
Dhomës në Hagë dhe të
Gjykatës Kushtetuese në
Prishtinë. “Pra, argumenti është
shumë i thjeshtë: Kushtetuta

thotë se juridiksioni ushtrohet
‘në përputhje me ligjin e
veçantë’, ndërsa ligji i veçantë
përcakton se çfarë kontrollon
Dhoma Kushtetuese në Hagë
dhe çfarë kontrollon Gjykata
Kushtetuese në Prishtinë. Kjo
është arsyeja pse nuk kemi
ndryshuar Kushtetutën me ligj.
Kemi specifikuar me ligj
juridiksionin, pikërisht sepse
vetë Kushtetuta përcakton që ai
rregullohet edhe me ligjin e
veçantë. Një vendim, urdhër apo
aktgjykim i Dhomave të

Specializuara vazhdon t’i
nënshtrohet kontrollit të
Dhomës Kushtetuese atje. Por
kontrollin e kushtetutshmërisë
së këtij ligji të Kuvendit të
Republikës së Kosovës, sipas
nenit 23, e ushtron Gjykata
Kushtetuese e Republikës së
Kosovës në Prishtinë. Ky është
dallimi thelbësor. Prandaj, ky ligj
duhet të mbrohet juridikisht,
institucionalisht dhe publikisht.
Këtu do të jemi. Do ta mbrojmë
dhe do t’i shohim efektet e tij”, ka
shkruar Gruda.

Shkruan: Akademik Arsim BAJRAMI

PRISHTINË, 9 TETOR - Përfaqësues
të Bibliotekës Kombëtare të
Kosovës “Pjetër Bogdani”, Bekim
Aliu, u. d. i drejtorit të
Departamentit të Shërbimit të
Përdoruesve dhe Zhvillimit
Profesional, Shqipe Canolli
Haziri, u. d. drejtoreshë e
Departamentit të Zhvillimit dhe
Përpunimit të Koleksioneve, dhe
Berat Dakaj, përgjegjës për
botime i bibliotekës, po
qëndrojnë në Frankfurt, në të
cilin qytet po zhvillohet Panairi

Ndërkombëtar i Librit.
Gjatë vizitës ata ndoqën
aktivitetin e rrjetit letrar
“Traduki” në stendën e botuesve
zviceranë, në të cilën autorë dhe
përkthyes diskutuan për sfidat e
përkthimit letrar. 
Gjithashtu, zhvilluan takime me
përfaqësues të organizimit të
panairit, me të cilët shqyrtuan
mundësinë që Biblioteka
Kombëtare e Kosovës në
edicionin e ardhshëm të marrë
pjesë dhe t’i paraqesë botimet e

autorëve nga Kosova.
Pjesë e vizitës së tyre ishte edhe
stenda e Shoqatës së Botuesve të
Kosovës, të cilën e vizituan së
bashku me konsullin e
përgjithshëm të Kosovës në
Frankfurt, Gëzim Gashi, dhe
konsullin Hyzri Bunjaku.
Këto takime janë një mundësi e
mirë për ta zgjeruar
bashkëpunimin dhe për t’i
dhënë librit shqip më shumë
hapësirë në skenën
ndërkombëtare.

Zyrtarë të Bibliotekës Kombëtare të Kosovës në Panairin e Librit në Frankfurt

PRISHTINË, 9 TETOR - Kryetari
i Kryeqytetit, Përparim
Rama, mirëpriti në Odën e
Kryeqytetit, Claudia
Luciani, drejtoreshë e
Kongresit të Autoriteteve

Lokale dhe Rajonale të
Këshillit të Evropës.
Gjatë takimit u diskutua për
sfidat e komunave,
forcimin e demokracisë
lokale dhe rëndësinë e

bashkëpunimit ndërmjet
pushtetit qendror dhe atij
lokal, me theks të veçantë
te mundësitë për qasje më
të drejtpërdrejtë në fondet
evropiane dhe ndërko-

mbëtare.
Kryeqyteti mbetet i
përkushtuar ndaj fuqizimit
të vetëqeverisjes lokale dhe
zgjerimit të bashkëpunimit
me partnerët evropianë.

Rama takohet me përfaqësuesen e Këshillit të Evropës, në fokus vetëqeverisja lokale

Qendresa RAMA

PRISHTINË, 9 TETOR - Ministri i
Arsimit dhe Shkencës, Hajrulla
Çeku mori pjesë në panelin e
nivelit të lartë të Forumit të
Ballkanit Perëndimor në Pecs,
të organizuar nga Universiteti i
Pecs të Hungarisë për arsimin
e lartë dhe inovacion. Temë e
këtij paneli ishte “Ndërlidhja e
rajoneve. Ndërtimi i së
ardhmes. Roli i arsimit të lartë
në integrimin rajonal.”
Diskutimi u përqendrua në
përfshirjen e arsimit të lartë në
procesin integrues të Kosovës
dhe shteteve të rajonit në
Bashkimin Evropian. Kosova
ndan vlerat e përbashkëta me
BE-në dhe po punon për
arritjen e objektivave të Planit
të Rritjes, përfshirë ato në
fushën e edukimit. 
Gjatë këtij paneli, ministri
Çeku theksoi se po ndërmerret

një hap kyç për të ardhmen e
sektorit akademik: procesi i
ristrukturimit të arsimit të
lartë në kuadër të Strategjisë së
Arsimit 2035+. 
Ky reformim synon lidhjen më
të ngushtë të diplomimit me
prioritetet zhvillimore të
vendit dhe tregun e punës,
specializimin e mëtejshëm të
institucioneve, si dhe kalimin
në një model financimi
strategjik të bazuar në
performancë. 
Vëmendje e veçantë iu
kushtua ndërkombëtarizimit
dhe mobilitetit akademik si
mekanizma për afrimin e
institucioneve të arsimit të
lartë në Kosovë me hapësirën
evropiane. 
U theksua nevoja për
zgjerimin e bashkëpunimeve
ndërun-iversitare, si dhe rritja
e pjesëmarrjes së studentëve e
stafit akademik në programe
shkëmbimi. 

Këto përpjekje synojnë
ngritjen e cilësisë dhe
konkurrueshmërisë, si dhe
fuqizimin e lidhjeve
institucionale me vendet e BE-
së, duke e bërë
bashkëpunimin ndërkombëtar
një shtyllë të rëndësishme në

rrugën e Kosovës drejt
integrimit.
Pjesë e këtij paneli ishin
gjithashtu Zëvendëssekretarja
e Shtetit të Hungarisë, Katalin
Kurucz, ministrja e Arsimit
dhe Shkencës e Federatës së
Bosnjës dhe Hercegovinës,

Jasna Duraković, si dhe ish-
ministri i Arsimit i Holandës,
Jo Ritzen.
Në këtë Forum nga Kosova,
krahas personaliteteve të tjera
akademike dhe institucionale
nga Evropa dhe më gjerë, po
marrin pjesë edhe Prorektorja
e Universitetit të Prishtinës,
Rozafa Basha, rektori i
Universitetit të Prizrenit,
Mentor Alishani, profesori i
Universitetit të Prishtinës,
Afrim Hoti, si dhe presidentja e
RIT Kosovo (AUK), Albina
Balidemaj, duke sjellë kështu
një përfaqësim të rëndësishëm
të ekspertizës së arsimit të
lartë në vend.
Në margjinat e këtij Forumi,
është nënshkruar edhe
marrëveshja e bashkëpunimit
ndërmjet Universitetit të
Prishtinës dhe Universitetit të
Peçit, hap i rëndësishëm ky
drejt ndërkombëtarizimit të
mëtejshëm të arsimit të lartë.

MINISTRI ÇEKU MORI PJESË NË PANELIN E NIVELIT TË LARTË
TË FORUMIT TË BALLKANIT PERËNDIMOR NË PECS

PRISHTINË, 9 TETOR - Gjykata
Supreme e Kosovës ka njoftuar
se lënda që lidhet me bllokimin
e llogarive bankare të
Ndërmarrjes Publike Banesore
(NPB) dhe pamundësinë e
ekzekutimit të pagave për
punëtorët e saj është aktualisht
në shqyrtim.
Në një sqarim për opinionin
publik, pas paralajmërimit për
organizimin e një proteste të
punëtorëve të NPB-së para
objektit të Gjykatës, Supreme ka
bërë të ditur se lënda është
pranuar dhe regjistruar më 21
gusht 2026, me numër E. Rev. nr.
49/2026.
Gjykata ka theksuar se i kupton

shqetësimet e punëtorëve të
ndërmarrjes, të cilët, sipas
informacioneve të bëra publike,
janë përballur me vonesa në

marrjen e pagave për shkak të
bllokimit të llogarive bankare të
NPB-së.
Megjithatë, Supreme ka bërë të

ditur se shqyrtimi i lëndëve
gjyqësore zhvillohet në
përputhje me Kushtetutën dhe
ligjet në fuqi, ndërsa përcaktimi i
prioriteteve bëhet sipas
dispozitave ligjore, duke
garantuar trajtim të paanshëm
dhe të barabartë të palëve.
Sa i përket afatit të përfundimit të
rastit konkret, Gjykata ka sqaruar
se nuk mund të paragjykojë se
kur do të përfundojë shqyrtimi i
lëndës. “Çdo vendimmarrje do të
merret në bazë të ligjit dhe të
rrethanave të çështjes, në
ushtrim të pavarësisë dhe
paanshmërisë gjyqësore”, thuhet
në sqarimin e Gjykatës Supreme.
Po ashtu, Gjykata ka theksuar se

respekton të drejtën e qytetarëve
dhe punëtorëve për të shprehur
shqetësimet e tyre në mënyrë
paqësore dhe në përputhje me
ligjin.
Në të njëjtën kohë, ka rikujtuar
rëndësinë e respektimit të
pavarësisë së gjyqësorit dhe
shmangies së çdo forme të
presionit që mund të
perceptohet si ndërhyrje në
procesin e vendimmarrjes
gjyqësore.
Në fund, Gjykata Supreme ka
ritheksuar përkushtimin e saj që
çdo lëndë të trajtohet sipas ligjit,
me paanshmëri dhe në
përputhje me standardet e
administrimit të drejtësisë.

SUPREME NJOFTON SE LËNDA PËR BLLOKIMIN 
E LLOGARIVE TË NPB-SË ËSHTË NË SHQYRTIM

PRISHTINË, 9 TETOR - Ish-kryetari i
Gjykatës Kushtetuese, Enver
Hasani, e ka lavdëruar Ligjin për
ndryshimin dhe plotësimin e
ligjit për Dhomat e Specializuara.
Ai ka bërë me dije se ky ligj është
i qëlluar dhe në dinjitetin e një
shteti sovran e të pavarur.
Në emisionin “Intervista
Nacionale”, në gazetën
Nacionale, Hasani ka thënë se
Kosova e ka dhënë sovranitetin e
saj në këtë fushë në mirëbesim.
Sipas tij, një shtet sovran mund ta
rikthej sovranitetin e bartur me
ligje dhe amendamente
kushtetuese. “Iniciativa është e
qëlluar, është në dinjitetin e
shtetit sovran dhe të pavarur. Ne
kemi mbajtur sovranitetin në
mirëbesim, dhe me besë. Me
shpresën, që me lejoni të ua
shpjegoj. Puna e organeve për
trafikimin e organeve do të
trajtohej drejt. Të gjithë e dimë se
kaluam në defensivë, sepse ishte
turp i madh për ne. Ne u kemi
besuar aleatëve, organeve të
Evropës, dhe kemi besuar se aty
ka (drejtësi)”, ka thënë ai.
Ai ka treguar se si mund të
rikthehet ky sovranitet. “Në

mënyrë graduale. Kështu me ligje
me amendamente kushtetuese,
ose ne duhet me u pranuar në
(Këshill të Evropës). Unë besoj,
sepse po shihet qartë një lloj
skenari këtu. Ne nuk na kanë
pranuar në Këshill të Evropës.
Unë jam plotësisht i bindur se, po
të ishte Kosova në Këshillin e
Evropës, sepse unë e di
standardet e paraburgimit dhe
procedurat për rastet e tjera të
krimit të organizuar apo mafive
do të kishin qenë ndryshe. Ka
plot vendime procedurale që
janë r ndërmarrjen gjatë
vazhdimit të paraburgimit dhe
proceseve tjera në këto gjashtë
vite, nuk do të kishin kaluar
kështu sikur të ishim anëtarë të
Këshillit të Evropës”, ka deklaruar
ai.
Sipas tij, një shtet sovran e ka të
drejtën për kthimin e sovranitetit
që e ka bartur.
“Por një shtet sovran e i pavarur
ka të drejtë ta rikthejë
sovranitetin. Nuk mund të
shkohet kështu, pa kufij”, ka
deklaruar ai.
I pyetur për mundësinë që
Dhoma Kushtetuese e Gjykatës

Speciale të merret me këtë ligj, ai
ka thënë se ajo dhomë duhet të
diskutojë me institucionet e
Kosovës.
“Në interpretimin dogmatik,
Dhoma Kushtetuese atje mund

të kërkojë kontrollin e
kushtetutshmërisë së ligjit. Nuk e
përjashtojnë mundësinë. Ata
gabojnë nëse marrin veprime
vetëm prej uebfaqes kur te
publikohet ligji. Në qoftë se nuk

komunikojnë me organet
kushtetuese të Kosovës, ata
tregojnë që nuk e njohin shtetin e
Kosovës, kjo kish me qen e
papranueshme”, është shprehur
Hasani.

LIGJI I RI PËR SPECIALEN, 
HASANI: ËSHTË I QËLLUAR DHE NË DINJITETIN 

E NJË SHTETI SOVRAN E TË PAVARUR

PRISHTINË, 9 TETOR -
Zëvendësguvernatorja e Bankës
Qendrore të Republikës së
Kosovës (BQK), Nesrin Shileku-
Shala, mori pjesë në
konferencën rajonale
“Shndërrimi i standardeve ESG
në vlerë për biznesin”, të mbajtur
më 6 tetor në Tiranë, në kuadër
të panelit “Nga strategjia në
praktikë: Zbatimi i ESG-së”.
Në panel, krahas
zëvendësguvernatores Shileku-
Shala, mori pjesë edhe
zëvendësguvernatorja e dytë e
Bankës së Shqipërisë, Natasha
Ahmetaj, si dhe përfaqësues të
Këshillit të Investimeve të
Shqipërisë, sektorit bankar dhe
Korporatës Financiare
Ndërkombëtare (IFC).
Konferenca u organizua nga
Rrjeti Shqiptar ESG, në

bashkëpunim me Dhomat
Amerikane të Tregtisë në
Shqipëri dhe Kosovë, me
mbështetjen e Ministrisë së

Mjedisit të Shqipërisë.
Gjatë diskutimit,
zëvendësguvernatorja Shileku-
Shala theksoi rëndësinë e

integrimit të faktorëve
Mjedisorë, Socialë dhe të
Qeverisjes (ESG) në sektorin
financiar, duke nënvizuar se

rreziqet klimatike dhe mjedisore
mund të ndikojnë në aktivitetin
dhe qëndrueshmërinë
financiare të bizneseve, duke u
shndërruar në rreziqe financiare
që duhet të identifikohen dhe
menaxhohen nga institucionet
financiare.
Në këtë drejtim, ajo theksoi
iniciativat konkrete të ndërmarra
nga BQK-ja, përfshirë
Udhërrëfyesin Strategjik për
Menaxhimin e Rreziqeve
Klimatike dhe Mjedisore 2025-
2027, përcaktimin e pritshmërive
mbikëqyrëse për bankat, si dhe
zhvillimin e Panelit të Gjelbër
(Green Dashboard), me
mbështetjen e Bankës Botërore,
për të forcuar monitorimin dhe
analizimin e rreziqeve klimatike
dhe mjedisore në sektorin
financiar.

BQK-ja MERR PJESË NË KONFERENCËN
RAJONALE ‘SHNDËRRIMI I STANDARDEVE ESG 

NË VLERË PËR BIZNESIN’

PRISHTINË, 9 TETOR - Kryetari i
Prishtinës, Përparim Rama, ka
njoftuar për përfundimin e
shtrirjes së projektit WiFi4WB
në 33 komuna të Kosovës, i cili u
mundëson qytetarëve qasje
falas në internet në hapësira
publike.
Përmes një postimi, Rama ka
theksuar se ky projekt krijon më
shumë mundësi për qasje në

dije, punë dhe shërbime për
qytetarët.
Sipas tij, në kuadër të këtij
projekti janë realizuar mbi 1.1
milion lidhje në të gjithë
Kosovën, ndërsa vetëm në
Bibliotekën Kombëtare janë
regjistruar mbi 14 mijë lidhje
brenda pak javësh.
Rama ka vlerësuar se këto shifra
dëshmojnë shfrytëzimin e

madh të mundësive që ofrohen
kur ato janë të qasshme për
qytetarët.
Ai ka falënderuar Bashkimin
Evropian, Qeverinë Gjermane,
GIZ-in dhe partnerët e tjerë për
bashkëpunimin në realizimin e
këtij projekti. “Hapësirat publike
na lidhin me njëri-tjetrin. Tani,
edhe me më shumë mundësi”,
ka shkruar Rama.

Përparim Rama: WiFi4WB përfundon shtrirjen në 33 komuna të Kosovës, mbi 1.1 milion lidhje

PRISHTINË, 9 TETOR - Agjencia e
Statistikave të Kosovës (ASK)
ka publikuar statistikat e
hotelerisë për muajin gusht
2026, sipas të cilave numri i
vizitorëve në hotele është
rritur për 10 për qind
krahasuar me gushtin e vitit
2025.

Sipas ASK-së, në gusht të këtij
viti, numri i vizitorëve në
hotele ishte 101 mijë e 792.
Prej tyre, 37 mijë e 986 ishin
vizitorë vendorë, ndërsa 63
mijë e 806 ishin vizitorë të
huaj. Krahasuar me gushtin e
vitit 2025, kur ishin regjistruar
92 mijë e 544 vizitorë, numri i

përgjithshëm i vizitorëve në
hotele është rritur për 10 për
qind.
Numri i net-qëndrimeve ishte
212 mijë e 411. Prej tyre, 135
mijë e 740, apo 62.6 për qind,
ishin nga vizitorët e huaj,
ndërsa 76 mijë e 671, apo 36.1
për qind, nga vizitorët

vendorë, është bërë e ditur në
njoftimin e ASK-së. Sa u
përket vizitorëve të huaj, në
gusht të vitit 2026, krahasuar
me të njëjtin muaj të vitit
2025, është shënuar rritje prej
7.3 për qind. Në total, në
hotelet e Kosovës kanë
qëndruar 63 mijë e 806

vizitorë të huaj. Numri më i
madh i tyre ka qenë nga
Shqipëria, Gjermania, Zvicra
dhe Turqia.

Rritet numri i vizitorëve në hotele

TIRANË, 9 TETOR - Inflacioni në
Shqipëri është rritur në 2.9 për
qind në shtator 2026, nga 2.4
për qind sa ishte në të njëjtin
muaj të vitit të kaluar. 
Ndërsa krahasuar me gushtin e
vitit 2026, çmimet e konsumit
janë rritur me 0.4 për qind.
Sipas të dhënave të publikuara
nga Instituti i Statistikave i
Shqipërisë (INSTAT) për
Indeksin e Çmimeve të
Konsumit (IÇK), rritja vjetore e
çmimeve në shtator është
ndikuar kryesisht nga grupi
“Ushqime dhe pije joalkoolike”,
me 0.96 pikë përqindjeje, i
ndjekur nga grupi “Transporti”,
me 0.81 pikë përqindjeje.
Grupi “Qira, ujë, energji

elektrike, gaz dhe karburante të
tjera” ka ndikuar me 0.54 pikë
përqindjeje në rritjen vjetore të
çmimeve, ndërsa grupi
“Mobilie, pajisje shtëpie dhe
mirëmbajtje e shtëpisë” me
0.16 pikë përqindjeje.
Ndërkohë, grupet “Pije
alkoolike dhe duhan”, “Argëtim,
sport dhe kulturë” dhe
“Restorante dhe shërbime
akomodimi” kanë kontribuar
secili me nga 0.12 pikë
përqindjeje.
Ndikim më të moderuar në
rritjen e çmimeve kanë pasur
edhe grupet “Kujdesi personal
dhe mallra e shërbime të
ndryshme”, me 0.08 pikë
përqindjeje, “Sigurime dhe

shërbime financiare”, me 0.07
pikë përqindjeje, “Shëndeti”,
me 0.06 pikë përqindjeje, si dhe
“Shërbimi arsimor”, me 0.04
pikë përqindjeje. Në kahun e
kundërt, çmimet e grupit
“Veshje dhe këpucë” kanë
ndikuar me minus 0.12 pikë
përqindjeje, ndërsa grupi
“Informacioni dhe
komunikimi” me minus 0.04
pikë përqindjeje. Krahasuar me
shtatorin e vitit 2025, rritjen më
të madhe vjetore të çmimeve e
ka regjistruar grupi
“Transporti”, me 12.4 për qind.
Pas tij renditen “Argëtim, sport
dhe kulturë”, me 5.9 për qind,
dhe “Sigurime dhe shërbime
financiare”, me 4.5 për qind.

Çmimet e ushqimeve dhe
pijeve joalkoolike janë rritur me
2.8 për qind, ndërsa grupi “Qira,
ujë, energji elektrike, gaz dhe
karburante të tjera” ka shënuar
rritje prej 2.7 për qind. Rritje
janë regjistruar edhe në grupet
“Pije alkoolike dhe duhan”, me
2.5 për qind, “Mobilie, pajisje

shtëpie dhe mirëmbajtje e
shtëpisë”, me 2.3 për qind, si
dhe “Restorante dhe shërbime
akomodimi”, me 2.1 për qind.
Nga ana tjetër, çmimet e grupit
“Veshje dhe këpucë” janë ulur
me 3.1 për qind, ndërsa ato të
grupit “Informacioni dhe
komunikimi” me 1.1 për qind.

Shqipëri, inflacioni arrin në 2.9 për qind në shtator

MURATI: KOSOVA PO NDËRMERR MASA PËR TË 
PARANDALUAR FINANCIMET E PALIGJSHME

PRISHTINË, 9 TETOR - Ministri i
Financave, Hekuran Murati, ka
deklaruar se Kosova e ka ulur nga
500 në 300 euro kufirin e
pagesave me para të gatshme
ndërmjet bizneseve, si masë për
të parandaluar financimin e
paligjshëm dhe për të rritur
gjurmueshmërinë e
transaksioneve financiare.
Ai i ka bërë këto deklarime në
aktivitetin e organizuar nga kjo
ministri në kuadër të Procesit të
Berlinit, me temën për financat e
paligjshme, “Beyond
Compliance-Ndërtimi i
ekonomive të qëndrueshme
përmes integritetit financiar”.
“Ky është thelbi i temës së sotme,
‘Përtej përputhshmërisë me
rregullat’. Natyrisht, rëndësi ka të
kemi ligjet e duhura dhe të
përmbushim standardet
ndërkombëtare, por ligjet në
letër nuk tregojnë nëse sistemi
funksionon vërtet. Prova e
vërtetë qëndron në atë që ndodh
më pas. Dëshiroj të ndaj
shkurtimisht me ju disa nga
masat që po ndërmarrim në
Kosovë. Një nga mënyrat më të
thjeshta për të vepruar, një masë
që mund të zbatohej relativisht
lehtë, ishte trajtimi i çështjes së
pagesave me para të gatshme.
Këto pagesa zakonisht nuk
mund të gjurmohen, ose
gjurmimi i tyre është i vështirë,
dhe ato mund të përdoren për
financim të paligjshëm”, ka
thënë Murati.
Duke folur për masat që po
ndërmerren në Kosovë në
fushën e integritetit financiar,

Murati ka thënë se për
transaksionet ndërmjet
bizneseve dhe konsumatorëve,
kufiri i pagesave me para të
gatshme është 2 000 euro, ndërsa
pjesa tjetër duhet të realizohet
përmes transaksioneve të
gjurmueshme në institucione
financiare të licencuara në vend.
“Ne e kemi ulur kufirin e
pagesave me para të gatshme
ndërmjet bizneseve nga 500 në
300 euro. Ndërsa për
transaksionet ndërmjet
bizneseve dhe konsumatorëve,
kufiri i pagesave me para të
gatshme tani është 2 000 euro.
Pjesa tjetër mund të kryhet, ose
duhet të kryhet, përmes një
transaksioni të gjurmueshëm në
një institucion financiar të
licencuar në vend. Përveç kësaj,
së fundmi ka pasur zhvillime
edhe në fushën e përgjegjësisë së
Bankës Qendrore. Ajo ka
ndërmarrë hapa për të vënë nën
kontroll dhe për të licencuar

edhe operatorët e këmbimit që
përdorin kriptovaluta. Kjo,
natyrisht, mund të ndihmojë që
pagesat dhe transaksionet të
bëhen digjitale, të gjurmueshme
dhe më transparente. Në këtë
mënyrë, mbështetet edhe
konkurrenca e ndershme dhe
ndihmohet kalimi i më shumë
aktivitetit ekonomik në
ekonominë formale, aty ku i
takon. Megjithatë, asnjë masë e
vetme, asnjë institucion dhe, aq
më pak, asnjë shtet nuk mund ta
bëjë këtë i vetëm. Paratë e
përfituara në mënyrë të
paligjshme kalojnë shumë lehtë
përtej kufijve, prandaj edhe
bashkëpunimi ynë duhet të jetë
po aq i lehtë dhe efikas”, ka thënë
ai.
Ndërsa ambasadori i Malit të Zi
në Kosovë, Bernard Çobaj, ka
theksuar se integriteti financiar
është thelbësor për ndërtimin e
ekonomive të besueshme,
mbrojtjen e burimeve publike

dhe krijimin e kushteve për
konkurrencë të drejtë ndërmjet
bizneseve. “Integriteti financiar,
në thelb, ka të bëjë me ndërtimin
e ekonomive në të cilat njerëzit
mund të kenë besim, ku bizneset
legjitime konkurrojnë në mënyrë
të drejtë, burimet publike
mbrohen, kapitali mbështet
investimet produktive dhe
sistemet financiare janë të
qëndrueshme përballë pastrimit
të parave, korrupsionit dhe
flukseve të paligjshme
financiare. Kjo qasje ambicioze
lidhet drejtpërdrejt me katër
prioritetet strategjike të
kryesimit të Malit të Zi në
Procesin e Berlinit: rritjen
ekonomike gjithëpërfshirëse dhe
konkurrueshmërinë, sigurinë
dhe 
qëndrueshmërinë, si dhe
tranzicionin e gjelbër dhe të
qëndrueshëm”, ka thënë ai.
Çobaj ka vlerësuar se Procesi i
Berlinit krijon mundësi për
bashkëpunim rajonal dhe për
gjetjen e zgjidhjeve të
përbashkëta në luftimin e
flukseve të paligjshme
financiare. “Procesi i Berlinit
ofron një platformë thelbësore
për avancimin e këtyre
prioriteteve, duke bashkuar
qeveritë, organizatat rajonale,
shoqërinë civile, ekspertët dhe
sektorin privat rreth sfidave të
përbashkëta dhe zgjidhjeve
praktike. Prandaj, integriteti
financiar është më shumë sesa
një çështje teknike. Ai është një
domosdoshmëri ekonomike dhe
e sigurisë, si dhe parakusht për të

ardhmen evropiane që synojmë
të ndërtojmë”, ka thënë ai.
Edhe zëvendësambasadorja e
Gjermanisë në Kosovë, Silke
Bellmann, ka theksuar rëndësinë
e transparencës, inovacionit dhe
partneritetit për të luftuar flukset
e paligjshme financiare.
Ajo ka thënë se institucionet
duhet të mbyllin zbrazëtitë
ligjore që mundësojnë fshehjen e
pronësisë së kompanive, të
përdorin teknologjinë për
identifikimin e parregullsive dhe
të forcojnë shkëmbimin e
informacioneve ndërmjet
institucioneve dhe shteteve. “Për
të ndërprerë në mënyrë efektive
flukset e paligjshme financiare,
duhet të përqendrohemi në tri
shtylla kryesore. Së pari,
transparenca. Duhet të mbyllim
zbrazëtitë ligjore që u
mundësojnë kriminelëve të
fshihen pas kompanive fiktive
anonime dhe të sigurojmë
transparencë të mirëfilltë mbi
pronësinë përfituese. Së dyti,
inovacioni. Duhet ta
shfrytëzojmë teknologjinë, duke
përdorur analizën e avancuar të
të dhënave dhe inteligjencën
artificiale për të identifikuar
parregullsitë dhe për të gjurmuar
rrjetet kriminale në kohë reale.
Së treti, partneriteti. Duhet t’i
kapërcejmë barrierat ndërmjet
institucioneve dhe sektorëve. Kjo
nënkupton bashkëpunim më të
thellë ndërmjet sektorit publik
dhe atij privat, si dhe shkëmbim
më të fuqishëm të
informacioneve përtej kufijve”,
ka thënë ajo.



09E SHTUNË, 10 TETOR 2026GLOB

Në një ndërtesë të vogël
metalike, që shërben si qendër e
fshatit, Abu Khamis flet me
zemërim për situatën gjithnjë e
më të vështirë me të cilën
përballen banorët.
“Izraeli dëshiron të na largojë. Po
qeveritë tuaja çfarë po bëjnë?”,
pyet ai me zë të lartë, ndërsa,
pavarësisht gjithçkaje, na ofron
çaj, në respekt të traditës
beduine të mikpritjes.

Kreu i fshatit ka arsye për
shqetësim

Që nga vizita e fundit, në dhjetor
të vitit 2025, situata në Khan al
Ahmar është përkeqësuar
ndjeshëm. Kolonia izraelite Kfar
Adumim është zgjeruar, ndërsa
një grup i ri banesash është
ngritur pranë fshatit.
Në kodrën në lindje, në drejtim
të Jeruzalemit, është shfaqur
gjithashtu një pikë e re
vendbanimi, me një ndërtesë të
parafabrikuar dhe dy flamuj
izraelitë.
Mes këtyre zonave është hapur
një rrugë e re, nga e cila, sipas
banorëve, mbërritën personat që
terrorizuan rreth 200 banorët e
fshatit natën e 26 shtatorit. Ata
kullotën bagëtitë mes shtëpive
dhe hodhën gurë, ndërsa
përdorën edhe sprej irritues
kundër personave që u dolën
përpara.
Sipas Abu Khamis, ushtria
izraelite nuk ndërhyri për t’i

ndaluar. “Nga ushtria nuk pres
asgjë ndryshe. Por më parë, kur
ndodhnin gjëra të tilla,
komuniteti ndërkombëtar
reagonte për të na mbrojtur. Tani
nuk kemi parë askënd”, thotë ai.

Projekti E1, në qendër të
konfliktit

Khan al Ahmar nuk është një
fshat i zakonshëm. Pozicioni i tij
gjeografik e bën një pikë kyçe në
një nga projektet më të
debatueshme të zgjerimit të
kolonive izraelite në Bregun
Perëndimor.
Fshati ndodhet pranë kolonisë së
madhe Ma’ale Adumim, me
rreth 36 mijë banorë, në periferi
të Jerusalemit. Ai gjendet
pikërisht në korridorin E1, ku
Izraeli synon të lidhë Ma’ale
Adumim me Jerusalemin
përmes zgjerimit të
vendbanimeve.
Ky projekt do të ndante në dy
pjesë territorin që, sipas
marrëveshjeve të Oslos,
parashikohej të ishte pjesë e
shtetit të ardhshëm palestinez.
Për vite me radhë, qeveritë
izraelite kanë shmangur
zbatimin e tij, edhe për shkak të
kundërshtimit të fortë
ndërkombëtar.
Situata ndryshoi në verën e vitit
2025, kur ministri izraelit i
Financave, Bezalel Smotrich,
njoftoi se projekti E1 do të
realizohej. Sipas tij, synimi ishte

të “varrosej vetë ideja e një shteti
palestinez”.
Në muajt e fundit janë shpallur
tenderët për ndërtimin e 3.401
banesave në zonën E1. Afatet
përkatëse përfundojnë më 19
dhe 25 tetor, vetëm dy ditë para
zgjedhjeve.
Protestat ndërkombëtare, një
letër kundërshtimi e disa
vendeve të Bashkimit Europian
dhe sanksionet e vendosura më
pas nga një grup i kufizuar
shtetesh nuk kanë sjellë
ndryshim në qëndrimin e
qeverisë izraelite.

Një pikë pa kthim?

“Nëse nuk ndalet, projekti E1 do
të arrijë një pikë pa kthim më 19
tetor”, paralajmëron Daniel
Seidemann, një nga ekspertët
më të njohur të kësaj zone, i cili
prej vitesh kundërshton
zbatimin e projektit.
Edhe organizata izraelite Peace
Now paralajmëron se qeveria
aktuale po përpiqet të krijojë
fakte të kryera në terren, të cilat
do të jetë e vështirë të
ndryshohen nga çdo qeveri e
ardhshme.
Si dëshmi, organizata përmend
shtimin e pikave të reja të
vendbanimeve, përfshirë ato të
ngritura pa autorizim, rritjen e
sulmeve ndaj palestinezëve dhe
krijimin e kolonive të reja me
mbështetjen e qeverisë.
Sipas të dhënave të Kombeve të
Bashkuara, që nga viti 2022, kur

qeveria aktuale mori detyrën,
rreth 6 500 palestinezë janë
detyruar të largohen nga shtëpitë
e tyre në 132 komunitete, si
pasojë e presionit të lidhur me
këto vendbanime. Vetëm në
dhjetë ditët e fundit, sipas të
dhënave të cituara nga Peace
Now, janë regjistruar 109 sulme
në 75 komunitete, me dy
viktima.
“Kjo tokë është e jona. Po e
rimarrim”, deklaroi Smotrich pak
ditë më parë, gjatë një takimi me
konservatorë amerikanë dhe
europianë. Ai iu referua territorit
që e quan Judea dhe Samaria,
ndërsa komuniteti ndërkom-
bëtar e njeh si Bregu Perëndimor.

Edhe opozita 
nuk premton ndryshime

të plota

Qëndrimi i opozitës izraelite, e
cila synon të sfidojë
kryeministrin Benjamin
Netanyahu, është më i
moderuar.
Gadi Eisenkot, udhëheqës i
bllokut opozitar të ndryshimit,
deklaroi për The Times of
Israel se, nëse zgjidhet
kryeministër, të gjitha pikat e
paligjshme të vendbanimeve
në zonat A dhe B do të
evakuohen.
Ndërsa vendbanimet në zonën
C, të miratuara ligjërisht nga
shteti izraelit, do të mbeten
dhe do të shqyrtohen.

Megjithatë, mbetet e paqartë
nëse një qeveri e mundshme e
drejtuar prej tij do të ishte në
gjendje të sfidonte seriozisht
kolonitë dhe banorët e tyre,
pasi edhe brenda koalicionit të
tij ka politikanë me lidhje të
forta me këto komunitete.

Frika nga dëbimi dhe
ndjenja e braktisjes

Për banorët e Khan al Ahmar,
rifillimi i projektit E1 ka sjellë
edhe një urdhër të ri për
prishjen e fshatit.
Këtë herë, megjithatë, ndryshe
nga 17 vjet më parë dhe nga viti
2018, kur çështja tërhoqi
vëmendjen ndërkombëtare,
reagimet kanë qenë shumë më
të pakta.
Ndërkohë, jeta e përditshme
është bërë gjithnjë e më e
vështirë. Shkolla e fshatit, e
ndërtuar nga një organizatë
joqeveritare italiane me goma
të përdorura për të shmangur
ndalimin e ndërtimeve me
tulla e beton, mbetet shpesh pa
energji elektrike, pasi kabllot
priten. E njëjta gjë ndodh edhe
me tubat e furnizimit me ujë.
Natën, banorët shkojnë të flenë
me frikën se mund të përballen
me një tjetër sulm.
“Ne po rezistojmë, por edhe
për sa kohë mund ta bëjmë
këtë? Nuk jemi ndier kurrë kaq
të braktisur”, përfundon Abu
Khamis.

PROJEKTI QË MUND TË ‘VARROSË’
IDENË E SHTETIT PALESTINEZ, 

ÇFARË FSHIHET PAS PLANIT E1? 

Në orët e hershme të 30
shtatorit, Rusia goditi me sulme
të fuqishme Kievin dhe rajonin
përreth tij. Sipas asaj që deklaroi
kryeministri ukrainas, Serhiy
Koretskiy, ky ishte sulmi më
masiv ndaj infrastrukturës
energjetike në këtë zonë që nga
viti 2025.
Një fëmijë u gjet i vdekur nën
rrënojat e një shtëpie jashtë
kryeqytetit – një nga pesë
personat që humbën jetën atë
ditë, sipas zyrtarëve, dhe një nga
dhjetëra mijëra viktimat civile të
sulmeve ruse që nga fillimi i
pushtimit në shkallë të gjerë të
Ukrainës, në shkurt të vitit 2022.
Ndër objektivat e sulmit të asaj
dite ishin dy termocentrale të
kombinuara për prodhimin e
energjisë elektrike dhe ngrohjes
në Kiev, si dhe një termocentral
jashtë qytetit. Këto tri centrale,
së bashku me dhjetëra objekte
të tjera jetike të infrastrukturës
në mbarë Ukrainën, përfshihen
në një dokument të detajuar që
paraqet një skenar të
mundshëm të një fushate të
Moskës për t’u shkaktuar vuajtje
të mëdha civilëve, përmes
sulmeve që synojnë të
ndërpresin ndjeshëm
furnizimin me energji elektrike,
ngrohje dhe ujë.
Njësia investigative Skemat e
Shërbimit ukrainas të Radios
Evropa e Lirë (REL) siguroi një
kopje të dokumentit në gjuhën
ruse nga burime në forcat e
mbrojtjes së Ukrainës.
Përmbajtja sugjeron se bëhet
fjalë për të njëjtin dokument për
të cilin The New York Times, në
një raport të publikuar javën e
kaluar, duke cituar burime
anonime, tha se ministri
ukrainas i Energjisë, Denys
Shmyhal, ua kishte paraqitur
zyrtarëve evropianë gjatë një
takimi më 17 shtator në Paris.
“Partnerët tanë i informova për
planet e Rusisë për të goditur
infrastrukturën energjetike,
bazuar në informacionet e
siguruara nga inteligjenca
ukrainase”, shkroi Shmyhal atë
ditë në një postim në Telegram.
Dokumenti i siguruar nga
Skemat identifikon katër
“objektiva prioritare”:
prodhimin dhe furnizimin me
energji elektrike, furnizimin me
ujë, sistemet e kanalizimit dhe
ngrohjen.
Ai përmban një analizë të
infrastrukturës energjetike të
Ukrainës dhe llogaritje të
detajuara të numrit të raketave,
dronëve dhe bombave që do t’i
duheshin Rusisë për të
ndërprerë deri në 90 për qind të
furnizimit me energji elektrike
në Kiev, Harkiv dhe Odesa, si
dhe për të kufizuar ndjeshëm
furnizimin me ngrohje dhe ujë
në këto qytete, më të mëdhatë
në Ukrainë.
Qytetet e tjera të cilësuara si
“qytete prioritare” janë Dnipro,
Zaporizhja, Mikollaiv, Herson,
Poltava, Çernihiv, Krivi Rih,

Çerkasi, Kropivnitski, Lviv,
Vinitsia dhe Ivano-Frankivsk.
Një listë me 60 “objektiva kyç”
përfshin tri centralet
bërthamore që janë në funksion
dhe nën kontrollin e Ukrainës –
centrali i Zaporizhjës është i
zaptuar nga Rusia – si dhe 10
hidrocentrale të mëdha dhe
dhjetëra objekte të tjera.
Përveç centraleve elektrike dhe
infrastrukturës tjetër,
dokumenti tregon se një nga
synimet do të ishte nxjerrja
jashtë funksionit e
nënstacioneve, linjave të
transmetimit dhe ndërlidhësve
elektrikë pranë kufirit
perëndimor, përmes të cilëve
importohet energjia elektrike
nga Evropa dhe shpërndahet
më tej brenda Ukrainës.
Shmyhal nuk dha hollësi rreth
informacioneve të inteligjencës
në postimin e tij të 17 shtatorit,
por në deklaratat e mëvonshme
për televizionin kombëtar bëri
të ditur se në takimin me
përfaqësuesit evropianë kishte
paraqitur “dy dokumente të
mëdha ruseruse”.
“Ato i tronditën partnerët tanë,
ashtu siç na tronditën edhe ne,
me cinizmin e tyre – me atë
llogaritje të ftohtë terroriste se si
të shkatërrohet infrastruktura
jonë energjetike… Dokumentet
janë hartuar në një mënyrë
shumë të ftohtë dhe të saktë”,
tha ai, sipas RBC-Ukraine. “Ato
përmbajnë tabela dhe
përcaktojnë sasinë e armatimit
të nevojshëm për shkatërrimin e
secilit objektiv. Llojet e armëve
variojnë nga raketat balistike
deri te dronët me motor reaktiv
dhe dronët konvencionalë”.
Ky përshkrim përputhet me
dokumentin e siguruar nga
Skemat. Për shembull, në të
thuhet se do të nevojiteshin dy
raketa Iskander për të
shkatërruar një instalim të
tensionit të lartë që transmeton
energjinë elektrike nga një
central bërthamor.
Dokumenti i vlerëson centralet
elektrike vetëm në aspektin e
prodhimit dhe konsumit të
energjisë elektrike, pa
përmendur ndonjë rrezik të
mundshëm nga rrezatimi, për
shembull. Megjithatë, në një
shënim me shkronja të vogla
paralajmërohet se sulmet me
lloje të caktuara armësh ndaj
centraleve të ngrohjes pranë
zonave të banuara mund të
shkaktojnë viktima civile.
Dokumenti titullohet
“Përmbledhje analitike: Analiza
e sektorit të prodhimit të
energjisë elektrike dhe
shërbimeve komunale të
Ukrainës”, dhe mban datën
gusht 2026. Autorët nuk
përmenden në kopjen e
siguruar nga Skemat, së cilës i
mungojnë disa faqe dhe së cilës
i janë ndryshuar të dhënat
identifikuese. Dokumenti nuk
tregon se kujt i është paraqitur
në Rusi.

Megjithatë, vetë raporti u
referohet burimeve të të
dhënave, përfshirë shërbime
publike si OpenStreetMap dhe
Worldometers, si dhe faqet
zyrtare të kompanive ukrainase
të energjisë dhe të Ministrisë së
Energjisë.
Ai gjithashtu u referohet
“specifikimeve teknike të
kapaciteteve prodhuese” dhe
planeve urbanistike të Kievit
dhe qyteteve të tjera. Në
shumicën e rasteve, referencat
përmendin vlerësime të
ekspertëve ose përfaqësuesve të
paidentifikuar të Forcave të
Armatosura të Rusisë, si dhe një
analizë të kryer nga një “grup
pune”, anëtarët dhe përkatësitë
e të cilëve nuk bëhen të ditur.
Zyrtarët rusë nuk kanë
komentuar mbi dokumentin
apo mbi takimin e Shmyhalit
me zyrtarët evropianë të
energjisë në Paris muajin e
kaluar.
Megjithatë, në fillim të tetorit,
zëdhënësi i Kremlinit, Dmitry
Peskov, la të kuptohej se Rusia
do t’i shtonte sulmet ndaj
infrastrukturës ukrainase, duke i
paraqitur ato si “hakmarrje” për
sulmet e Kievit ndaj objekteve
ruse të energjisë dhe logjistikës.
Rusia është përpjekur ta
përdorë të ftohtin dhe errësirën
si armë që nga viti i parë i
pushtimit në shkallë të plotë:
sulmet ndaj infrastrukturës
elektrike dhe energjetike nisën
që në javët e para të luftës. Deri
në vjeshtën e vitit 2022, ato u
shndërruan në një fushatë të
organizuar, ndërsa në nëntor të
atij viti Ukraina përjetoi
ndërprerjen e parë të madhe të
energjisë elektrike.
Çdo vjeshtë është shoqëruar me
një shtim të sulmeve. Zyra e
Prokurorit të Përgjithshëm të
Ukrainës i tha Skemave se po
heton 3.374 sulme ruse ndaj
1.177 objekteve energjetike në
Ukrainë.
Ekspertë të industrisë ukrainase
të energjisë thonë se gjatë gjithë
verës dhe në shtator, Rusia kreu
rreth 160 sulme çdo muaj ndaj
infrastrukturës kritike jashtë
zonës së frontit – pra, në qytete
dhe përreth tyre, larg luftimeve
tokësore.
Megjithatë, analistët dhe
persona brenda strukturave
ushtarake thanë se ishin në

dijeni të dokumenteve të
ngjashme nga vitet e
mëparshme dhe se ky
dokument nuk përbënte një
plan të mirëfilltë sulmi.
“Dokumente të ngjashme janë
shfaqur – të paktën sipas
dijenisë sime – që nga viti 2023”,
i tha Skemave, Oleksandr
Kharchenko, drejtor i Qendrës
së Kërkimeve të Industrisë
Energjetike me seli në Kiev.
Disa prej emërtimeve të armëve
kanë ndryshuar dhe nga njëri vit
në tjetrin ka pasur “disa dallime
dhe ndryshime”, tha
Kharchenko. Ai shtoi se
“dokumenti informues pësoi
ndryshime të konsiderueshme
në vitin 2024, por që atëherë
nuk kam vërejtur ndonjë
ndryshim të madh”.
Kharchenko vuri në dukje edhe
një aspekt që duket qartë nga
formati dhe formulimi i
dokumentit.
“Ky nuk është një urdhër
luftarak”, tha ai. “Është një
dokument i hartuar për t’ua
paraqitur një koncept zyrtarëve
të lartë rusë, me qëllim që të
nxitet një reagim i tillë: ‘Po, do t’i
shkatërrojmë të gjitha; plani
është i shkëlqyer’”.
Sipas tij, Rusia “po përpiqet të
shkatërrojë infrastrukturën
kritike, të ndërpresë ngrohjen
dhe energjinë elektrike në
qendrat kryesore të popullsisë
dhe të na shkaktojë vështirësi
maksimale”.
Një përfaqësues i industrisë
ukrainase të mbrojtjes, të cilit
Skemat iu drejtuan për të
verifikuar dokumentin, tha se ai
ishte tashmë i njohur për të.
Duke folur në kushte
anonimiteti për arsye sigurie, ai
gjithashtu tha se dokumenti
nuk ishte një plan operacional
luftarak, por një grup
llogaritjesh.
“Ky është një dokument që
përdoret për të përcaktuar
nevojat dhe për të planifikuar
prodhimin e sasisë së
nevojshme të municioneve…
Ata paraqesin këtë plan, i cili
përfshin arsyetimin dhe
përfundimet që shpjegojnë pse
nevojiten pikërisht këto rezerva
armësh”, tha ai.
“Plani i mirëfilltë i shkatërrimit –
ai që përcakton shpërndarjen e
municioneve dhe planifikon
operacionin dhe sulmet

konkrete – do të ishte një
dokument më vete”, shtoi ai. “Ky
do të ishte hapi i radhës, që do të
pasonte dokumentin fillestar,
pasi të konfirmohej kapaciteti
prodhues për sasitë e kërkuara”.
Raporte të tilla analitike janë
procedurë standarde, tha
përfaqësuesi i industrisë së
mbrojtjes, duke shtuar se
dokumenti ka të ngjarë të jetë
përgatitur nga Ministria ruse e
Mbrojtjes ose nga një strukturë
e lidhur me të.
“Dokumente të këtij lloji kanë
ekzistuar edhe në vitet e
mëparshme, sepse struktura e
industrisë ruse të mbrojtjes
kërkon dokumentacion të tillë –
shënime shpjeguese që
arsyetojnë nevojat”, tha ai. “Ky
është një vizion strategjik:
strategjia e armikut për të
siguruar që të ketë në
dispozicion armatimin e
nevojshëm për të kryer një
operacion të tillë”.
Në deklaratat e tij televizive për
takimin në Paris, Shmyhal la të
kuptohej se dokumentet e
detajuara ruse e kanë ndihmuar
Ukrainën të planifikojë
veprimet e veta në luftë.
“Ne e kuptojmë se si synojnë të
veprojnë”, citoi RBC-Ukraine të
ketë thënë ai.
“Sulmet tona në thellësi të
territorit rus ndaj objekteve ruse
do të vazhdojnë nëse armiku na
sulmon. Rusia do ta ndiejë
dhimbjen”, tha ai. “Pa dyshim,
ne po përgatitemi për këtë
dimër në një mënyrë krejt tjetër
nga ajo e dimrit të kaluar. E
pranojmë se ky dimër do të jetë
një sprovë, por patjetër që do
t’ia dalim”.
Skemat kërkoi komente nga
Drejtoria Kryesore e
Inteligjencës Ushtarake të
Ukrainës (HUR), Shërbimi i
Inteligjencës së Jashtme dhe
Shërbimi i Sigurisë së Ukrainës
(SBU), por nuk mori përgjigje
deri në momentin e publikimit.
Burime brenda HUR-it thanë se,
në përgjithësi, ato konfirmojnë
deklaratat e udhëheqjes
ushtarake dhe politike të
Ukrainës lidhur me planet e
Rusisë për të vazhduar
shkatërrimin e infrastrukturës
kritike të vendit.
Skemat pyeti gjithashtu
Ministrinë e Energjisë dhe
kompanitë shtetërore që
mbikëqyrin hidrocentralet dhe
centralet bërthamore të vendit,
Ukrhydroenergo dhe
Energoatom, nëse Ukraina do të
ishte në gjendje t’i kundërvihej
skenarit të përshkruar në
dokumentin analitik.
Ukrhydroenergo tha se
informacioni i kërkuar
klasifikohet si konfidencial dhe
se “zbulimi i tij gjatë gjendjes së
luftës mund t’u shkaktojë dëme
të konsiderueshme interesave të
sigurisë kombëtare”. Ministria e
Energjisë dhe Energoatom nuk
janë përgjigjur./REL

‘OBJEKTIVAT KYÇ’: PLANI RUS PËR NJË DIMËR 
TË FTOHTË DHE TË ERRËT NË UKRAINË 

Mitrovicë, 9 tetor - Pas
rezultateve jo të mira në fillim të
këtij sezoni, KB Trepça ka
ndërmarrë hapa për ta
përforcuar skuadrën, duke
siguruar shërbimet e
basketbollistit amerikan James
Graham. Klubi mitrovicas e ka

prezantuar të premten
Grahamin, i cili do të jetë pjesë e
Trepçës deri në fund të sezonit
aktual. Graham, i gjatë 201
centimetra, shihet si një
përforcim i rëndësishëm për
Trepçën, duke marrë parasysh
statistikat e tij nga sezoni i

kaluar. Në 32 ndeshje të
zhvilluara me skuadrën
holandeze Rotterdam City,
amerikani ka regjistruar
mesatare prej 18 pikësh dhe
shtatë kërcimesh për ndeshje, si
dhe saktësi prej 42 për qind në
gjuajtjet për tri pikë. Pas tri

xhirove të zhvilluara në
Superligën e Kosovës në
basketboll, Trepça renditet e
katërta në tabelë, me një fitore
dhe dy humbje. Ndeshjen e
radhës në kampionat,
mitrovicasit do ta zhvillojnë në
shtëpi kundër Vëllaznimit.

Trepça përforcohet me amerikanin James Graham

PRISHTINË, 9 TETOR - Federata e
Futbollit e Kosovës (FFK) ka
nisur një iniciativë të re me
synim promovimin,
motivimin dhe zhvillimin e
mëtejshëm të futbollit të fem-
rave në vend, përmes ndarjes
së çmimit “Futbollistja e

Muajit” në Superligën e
Femrave.
Fituesja e parë e këtij çmimi
për muajin shtator është
shpallur futbollistja e KFF
Dukagjini, Alba Shabani.
Komisioni për zgjedhjen e
“Futbollistes së Muajit”, pas

shqyrtimit të paraqitjeve dhe
statistikave gjatë muajit shta-
tor, ka vendosur që çmimin
t’ia ndajë Shabanit, e cila ka
shkëlqyer në tri xhirot e para
të kampionatit. Ajo ka real-
izuar katër gola dhe ka qenë
një nga protagonistet krye-

sore në ecurinë e suksesshme
të KFF Dukagjinit, skuadër që
ka regjistruar tri fitore në tri
ndeshjet e para të kampi-
onatit. E gëzuar për këtë
vlerësim, Shabani është
shprehur e nderuar që është
fituesja e parë e këtij çmimi.

FFK-ja nis ndarjen e çmimit “Futbollistja e Muajit”, Alba Shabani më e mira e shtatorit

MITROVICË, 9 TETOR - Kryetari i
Mitrovicës, Faton Peci, ka
njoftuar se gjatë gjashtë muajve
të fundit janë iniciuar investime
në vlerë prej 4.5 milionë eurosh
për zhvillimin e infrastrukturës
sportive në këtë komunë.
Përmes një njoftimi në
“Facebook”, Peci ka bërë me dije
se projektet e planifikuara
përfshijnë dy fusha futbolli, tri

fusha të vogla sportive, pesë
fusha tenisi dhe dy fusha padeli.
Sipas tij, dy fushat e futbollit, me
vlerë prej 2.1 milionë eurosh,
tashmë janë në fazën e shpalljes
publike. Ndërsa për ndërtimin e
tri fushave të vogla sportive në
Zhabar, Tunel të Parë dhe Bare
janë paraparë rreth 500 mijë
euro. Për ndërtimin e pesë
fushave të tenisit dhe dy fushave

të padelit, investimi i planifikuar
kap vlerën e rreth 700 mijë
eurove. Peci ka bërë të ditur
gjithashtu se deri në fund të
këtij viti pritet të shpallet
tenderi për renovimin e OMNI
Sportit, projekt që kap vlerën e
rreth 1.2 milionë eurove.
“Mitrovica në fokus për zhvillim
si asnjëherë më parë”, ka
shkruar Peci.

4.5 MILIONË EURO INVESTIME PËR SPORTIN NË MITROVICË

PRISHTINË, 9 TETOR - Superliga e
Kosovës në basketboll do të
vazhdojë këtë fundjavë me
ndeshjet e xhiros së katërt. Nga
katër ndeshjet e kësaj xhiroje, dy
do të zhvillohen sot (e shtunë)
dhe dy të tjera nesër (e diel), ku të
gjitha pritet të sjellin përballje
interesante. Ndeshja që hap
xhiron e katërt do të jetë ajo

ndërmjet Trepçës dhe
Vëllaznimit, e cila do të zhvillohet
në palestrën “Minatori”, duke
filluar nga ora 17:00. Trepça ka
pësuar humbje në dy xhirot e
fundit të Superligës, ndërsa ndaj
Vëllaznimit vjen pas një serie prej
katër disfatash radhazi, përfshirë
këtu finalen e Superkupës dhe
ndeshjen në kuadër të FIBA

Europe Cup. Të dyja skuadrat
kanë bilanc të njëjtë në Superligë
deri më tani, me nga katër pikë të
grumbulluara, ndërsa Vëllaznimi
vjen pas fitores në udhëtim ndaj
Pejës. Ndërkohë nga ora 19:30, në
palestrën “Sezai Surroi” në
Prizren, Bashkimi do të presë
Borën. Kjo është përballja
ndërmjet dy skuadrave që ende

nuk kanë pësuar humbje në
kampionat. Bashkimi vlerësohet
favorit, pas triumfit në Superkupë
dhe fitores në FIBA Europe Cup.
Nesër (e diel), ndeshja e parë do të
jetë ajo ndërmjet Golden Eagle
Yllit dhe Pejës, e cila do të nisë në
orën 17:00. Ndërsa nga ora 19:30,
Rahoveci 029 do të jetë nikoqir i
Sigal Prishtinës.

DUELE INTERESANTE NË XHIRON E KATËRT NË BASKETBOLL

MADRID, 9 TETOR - Ish-mesfushori
legjendar gjerman, Toni Kroos,
po përgatitet për një kapitull të ri
në jetën e tij. Pasi i ka dhënë fund
karrierës si futbollist pas
Kampionatit Evropian të vitit
2024, ish-ylli i Real Madridit po e
shqyrton seriozisht mundësinë
për t’u bërë trajner. Sipas gazetës
spanjolle “AS”, Kroos e ka
informuar Federatën Mbretërore
Spanjolle të Futbollit (RFEF) për
synimin e tij për t’u regjistruar në
një program të specializuar për
trajnerë, të dedikuar për ish-
futbollistët profesionistë, në
sezonin 2027/28. Megjithëse, falë
përvojës shumëvjeçare si
futbollist, ai tashmë posedon një

kualifikim që i mundëson të
drejtojë skuadra deri në
kategorinë e tretë të futbollit
spanjoll, gjermani nuk dëshiron
t’i anashkalojë hapat. Synimi i tij
është të pajiset me licencën
UEFA A, e cila do t’i hapte rrugën
drejt karrierës si trajner kryesor

në nivele më të larta të futbollit.
Aktualisht, Kroos është i
përkushtuar në punën me
talentet e rinj në akademinë e tij
të futbollit, që ndodhet në
periferi të Madridit. Ai po shijon
punën me fëmijët, por ambiciet
e tij po e çojnë gradualisht drejt

futbollit profesionist për të rritur.
Ndërkohë, drejtuesit e Real
Madridit, të udhëhequr nga
Florentino Perez, kishin
shqyrtuar mundësinë e rikthimit
të Kroosit në klub gjatë
pranverës, përmes një roli në
qendrën stërvitore Valdebebas.
Edhe pse janë zhvilluar
bisedime, të dyja palët kanë rënë
dakord se nuk dëshironin të
krijonin një pozitë vetëm për
shkak të emrit të tij të njohur, pa
gjetur një rol të përshtatshëm.
Megjithatë, dyert e Real Madridit
mbeten të hapura për gjermanin
dhe marrëdhëniet e tij me
drejtuesit e klubit vazhdojnë të
jenë të mira. Për këtë arsye, një

rikthim i mundshëm i tij te “Los
Blancos”, këtë herë në një rol
tjetër, mbetet një mundësi për të
ardhmen. Kroos i ka dhënë fund
karrierës si futbollist në vitin
2024, pas një periudhe të
suksesshme me Bayern
Munichun, Bayer Leverkusenin
dhe Real Madridin. Ai ka fituar
gjashtë tituj të Ligës së
Kampionëve dhe Kupën e Botës
me Gjermaninë në vitin 2014. Së
bashku me Luka Modriqin dhe
Casemiron, Kroos formoi një nga
mesfushat më të suksesshme në
historinë e futbollit, duke luajtur
rol kyç në sukseset e Real
Madridit në arenën vendore dhe
atë evropiane.

TONI KROOS NIS KARRIERËN SI TRAJNER, ZBULOHET 
PLANI PËR T’U RIKTHYER TE REAL MADRIDI

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

Duke u bazuar në nenin 7 të Udhëzimin Administrativ (MMPHI) Nr.01/2025 për 
Ndryshimin dhe Plotësimin e Udhëzimit Administrativ (MMPHI) Nr. 04/2022 për Leje 
Mjedisore, Ministria e Mjedisit dhe Planifikimit Hapësinor, në bashkëpunim me 
operatorin "Erti 2’’ Sh.p.k. Skenderaj, kërkesa për vazhdim të Leje Mjedisore, me nr. 
prot. 26/1796/MMPH, për Eksploatim i gurit gëlqeror ne Qirez, Skenderaj, organizojnë:   

 

DEBAT PUBLIK 

Për kërkesën për t’u pajisur me Leje Mjedisore 

Njoftohet  publiku i interesuar se me datë: 28.10.2026, në ora: 10:00, në hapësirat e Zyret 
e kompanisë Erti shpk në Qirez, do të organizohet debat publik nga operatori "Erti 2’’ 
Sh.p.k. Skenderaj, kërkesa për vazhdim të Leje Mjedisore, me nr. prot. 26/1796/MMPH, 
për Eksploatim i gurit gëlqeror ne Qirez, Skenderaj, në bashkëpunim me Ministrinë e 
Mjedisit dhe Planifikimit Hapësinor.  

 

Debati Publik do të organizohet edhe në mënyrë virtuale në platformën ZOOM:  
 
ID: 
https://us04web.zoom.us/j/5289487423?pwd=atEPUrNDxCwMcX5GSCHJS7NmA
u7JDN.1 

 Passcode:pa passcod 
 
 
Linku i Komunës: 
 
 
Linku i gazetës ditore: 
 
 
Në linkun e mëposhtëm, mund të gjeni aplikacionin e publikuar në ueb faqe të 
MMPH-së, për komente të publikut: 
 
https://mmphi.rks-gov.net/Document?search=MATR 
 
Pjesëmarrja e publikut është e mirëseardhur dhe e rëndësishme për procesin. 
 
Me respekt, 

Florim Bucolli 

"Erti 2’’ Sh.p.k. 

Duke u bazuar në nenin 7 të Udhëzimin Administrativ (MMPHI) Nr.01/2025 për 
Ndryshimin dhe Plotësimin e Udhëzimit Administrativ (MMPHI) Nr. 04/2022 për Leje 
Mjedisore, Ministria e Mjedisit dhe Planifikimit Hapësinor, në bashkëpunim me 
operatorin “Erti” Sh.p.k. Skenderaj, kërkesa për vazhdim të Leje Mjedisore, me nr. 
prot. 26/1114/MMPH, për thërrmim dhe seperim i gurit gëlqeror, Qirez, Skenderaj, 
organizojnë:   

 

DEBAT PUBLIK 

Për kërkesën për t’u pajisur me Leje Mjedisore 

Njoftohet  publiku i interesuar se me datë: 28.10.2026, në ora: 10:30, në hapësirat e Zyret 
e kompanisë Erti shpk në Qirez, do të organizohet debat publik nga operatori “Erti” 
Sh.p.k. Skenderaj, kërkesa për vazhdim të Leje Mjedisore, me nr. prot. 26/1114/MMPH, 
për thërrmim dhe seperim i gurit gëlqeror, Qirez, Skenderaj, në bashkëpunim me 
Ministrinë e Mjedisit dhe Planifikimit Hapësinor.  

 

Debati Publik do të organizohet edhe në mënyrë virtuale në platformën ZOOM:  
 
ID: 
https://us04web.zoom.us/j/5289487423?pwd=atEPUrNDxCwMcX5GSCHJS7NmA
u7JDN.1 

 Passcode:pa passcod 
 
 
Linku i Komunës: 
 
 
Linku i gazetës ditore: 
 
 
Në linkun e mëposhtëm, mund të gjeni aplikacionin e publikuar në ueb faqe të 
MMPH-së, për komente të publikut: 
 
https://mmphi.rks-gov.net/Document?search=MATR 
 
Pjesëmarrja e publikut është e mirëseardhur dhe e rëndësishme për procesin. 
 
Me respekt, 

__Burim Bucolli__________ 

“Erti” Sh.p.k 

